
		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАРАНХУЙ ЗАСАГ1

	 

	НЭГДҮГЭЭР БҮЛЭГ

	 

	Жүжиг гарахаас өмнө дуулна. Хэрлэнгийн барьяагийн аялгуугаар хуучны үеийг дуулах нь:

	 

	Хуучин эзэрхэг засаг бол 

	Харанхуй хатуу засаг шүү дээ.

	Хамаг олон ардыг

	Хашрааж дарлаж гүйцсэн шүү дээ.

	Хаад ноёд лам нар

	Хатуу засгийг барьж

	Халхын олон ардыг 

	Харанхуй зовлонд учруулсан

	 

	Эртний сайхан аялгуугаар эдүгээ үеийг дуулах нь:

	 

	Эртний сайхан ерөөлөөр

	Энэ монгол оронд

	Эрхт гэгээн засгийн туяа

	Эдүгээ үед гэрэлтээд ирэв

	Октябрын хувьсгалын ачаар

	Агуу их хувьсгал бүтэж

	Олон түмэн ардын эрх

	Онц сайхнаар мандаад ирэв.

	 

	ТАЙЗ

	 

	Давхар хөшгийн наад этгээдэд монголын уул тал гэр орон ба мал сүргийн зураг байна. Нэгэн этгээдэд хуурч хүн хуучны урт аялгуугаар феодалын үеийн нүүдлийн байдалт монгол ардын зовлон зүдүүрийг тоочин дуулна. Алгуур харанхуйлагдаж өөр хөгжим сонстон давхар хөшиг нээгдэнэ. Баялаг феодалын гэр өргөө үзэгдэж, зүүн орны гоёмсог түшлэг дээр нэгэн энгэсэгтэй үзэсгэлэнт бөгөөд ихэмсэг хатан хүн хажуулдан хэвтэж, толгойн орчим Цэцэг хэмээх үзэсгэлэнт аягач сууж дэвүүр барин хатныг алгуур дэвүүрдэнэ. Бас нэгэн аягач хүүхэн гаансанд тамхийг нэрж хатанд барьж татуулна. Бас нэгэн аягач цай хийж байна. Нөгөө этгээдэд нэгэн морин хуурч хөгжимдөн байх бөгөөд үүний орчим нэгэн дууч хүүхэн дуулна. Хаалганы орчим хоёр чийрэг хиа зогсож байна. 

	 

	Хөдлөл 1.

	 

	ЦЭЦЭГ — (Дэвүүрдсээр байж гэнэт дэвүүрийг газар алдаад) Ай ахайтаан, би одоо үнэхээр тамир тасарлаа. Дэвүүрдэх аргагүй байна.

	ХАТАН — (Цэцэгийг харж) Чи манай боол мөн үү? Чи юу хийх хүн бэ? Би чамд хэлж байна шүү. Чи над хэлж аль. Чи намайг хэд дэвүүрдээд өгөхөд чинь чамд эртэй садарлахаас чинь хэцүү байна уу? Чи юунд дуугарахгүй байна. Аль наад дэвүүрээ аваад ац. Чи хэл, хэлээч (гэж дэвүүрээр хацрыг нь зандчин авна) Чи дэвүүрд бушуу.

	ЦЭЦЭГ — (Дэвүүрийг авч нүүрээ илнэ)

	ХАТАН — Чи нүүрээ илэх хэрэггүй, бушуу дэвүүрд (Цэцэг дэвүүрийг авч дахин дэвүүрдэнэ) Хөгжим эхэлнэ. Гаднаас нэгэн хятад худалдаачин ирнэ. (Баярласан байдалтай)

	ХЯТАД — Ахайтан сайн морилж байна уу?

	ХАТАН — Сайн, сайн

	ХЯТАД — Таны бие лагшин сайн уу. Ноёнтны бие лагшин цөм сайн болов уу?

	ХАТАН — Сайн, сайн цөм сайн. Манай түнш та сайн уу? Суу, суу.

	ХЯТАД — Ноён өргөөндөө морилж бий юу?

	ХАТАН — Ноён өргөөндөө байхгүй, хошууны хэргээр амбан (ноёнд бараалахаар явсан.)

	ХЯТАД — Уухай, уухай тийм үү. (Энэ завсар цай өгнө)

	ХАТАН — Түншээр сонин юу байна даа?

	ХЯТАД — Сонин гойд юмгүй. Одоо над зардал их болоод хуучин данстаа тавьсан эндхийн өрнөөс чадвал цөмийг, ядвал хагасыг хайрлах бол уу гэж явж байна.

	ХАТАН — Би сайн мэдэхгүй. Энэ тухай явдлыг ноёнтой ярилцах хэрэгтэй шүү дээ.

	ХЯТАД — Сайн, сайн болно болно. Саяхан манай пүүст Бээжингээс их сайн эдлэлүүд ирсэн. Ахайтан таалж болгооно уу.

	ХАТАН — (Баяртайгаар) Яасан сайн юм. Энэ чинь харин сонин байна. Би хоёр сар шахам сонирхолтой юм олж үзсэнгүй. Мөнгийг чинь удахгүй өгнө. Ноёноос би хэчнээн мөнгө авъя гэхэд ер татгалздаггүй шүү дээ. Юунаас зовох вэ? За байз энд үзэхэд гэрэл муутай шиг байна. Манай байшинд оръё гээд цөм босно. Тэд нар гарч явахдаа хатан ярих нь: Чамд өөр сонин юм юу юу байна. Дархан бэйл ноёнтон шинэ хатан авсан гэнэ. Чингээд би бэлэг өгөх сонин юм олдохгүй байна.

	ХЯТАД — Танд юу хэрэгтэй бол гайгүй цөм байж олж болно (гэлцэн цөмөөр замд явсаар байна. Цэцэг ганцаар ноёны гэрт үлдсэн байна)

	ХАТАН — (аягачид) Чи ноёны гэрийн гадна нуугдаж юу болохыг харж байгтун (Аягач энэ завсар нуугдаж хүлээнэ) Цэцэг зовж зүдэрсэн байдалтай ба өөрийн хань нөхөр Чулуунбаатарыг санагалзан дуулж байна.

	ЦЭЦЭГ — («Торгоны хээний» аялгуугаар дуулах нь)

	 

	Хайртай төрсөн Чулуун хүү минь хө

	Халуун сэтгэлийн минь оосор мэт дээ хө

	Ханилж суусан чамтайгаа хө 

	Хагацан сууж чадахгүй шүү дээ хө.

	Амраг төрсөн Чулуунбаатар хө

	Аюулхай дотор минь бүгчимдээд байн аа хө.

	Уудам саруул талын дунд хө. 

	Учирч наадах минь хэзээ билээ дээ хө.

	Хөх сайхан зүлгийн тал дээр

	Хонгор хүүтэйгээ тоглон явахад хө

	Хор хор урсагч сэрүүн булаг нь хө

	Хойгуур урдуур минь жирэлзээд байдгаа хө

	Хурдан цагаан морин дээрээ хө

	Хонгор чамтайгаа зэрэгцэн явахдаа хө

	Хол байсан уулын бараа нь хө

	Хойд талд минь хоцроод байдгаа хө 

	 

	(Ноён хиа нарын хамт орж ирнэ сууна)

	НОЁН— Янжиндулам хаачсан бэ?

	ХИА — Ахайтан өөрийн гэртээ бий.

	НОЁН — (Дахин дахин айраг уугаад хиа нарт) Та нар явж хувцас хунараас сольж ахайдаа намайг ирэг? гэж хэл! Цэцэг үлдээрэй. Айраг хий! (Хиа нар гарна).

	НОЁН — Цэцэгээ нааш ир! Миний муу Цэцэг юунд ийнхүү гуньхарсан бэ. Янжиндулам чамайг загнасан уу?

	ЦЭЦЭГ — Би их ядарч байна. Бас гэр орон аав Ээжээ санаж байна.

	НОЁН — Чи энд юугаар ч дутагдахгүй байгаа шүү. Чи тэр муу гэртээ хариад ямар сайныг үзэх вэ? (Ноён бас ийш тийш хүн ажиглаад Цэцгийг дэргэдээ авч)Чи надад «Ганган хулаа» дуулж өг! (Цэцэг дуулна)

	НОЁН — Цэцгийг тэвэрч толгойг илэн элдвээр өхөөрдөн бас өөрийн гадуур хүрэм бүсээ тайлж байна. (Энэ завсар мөнөөх аягач гайхал харж байна)

	 

	Хөшиг хаагдана.

	 

	ХОЁРДУГААР БҮЛЭГ 

	 

	ТАЙЗ

	 

	Хатны гоёмсог хятад янзын байшин тасалгаа байна. Хөгжимчин Ганган хулын аялгууг хуурдан байх бөгөөд хатан шүр сувдаар биеэ чимэглэж нэгэн аягач хүүхэн цай хийж, нөгөө этгээдэд хиа хүн шаахай барьж Цэцэг хүүхнийг жанчин ёолуулж байна.

	 

	Хөдлөл 1

	 

	ХАТАН — (Хиад) За байз. (гэж зогсоож, Цэцэгт) чи ноёнтой юу болсон (Цэцэг дуугүй)

	ХАТАН — (Биеэ чимсэн хэвээр) Дуугарахгүй бол зодож бай! 

	ЦЭЦЭГ — Ахайтан минь өршөө өршөө! Үнэндээ миний буруу бус.

	ХАТАН — Цөмийг тодорхой мэднэ. Миний зөвшөөрөлгүйгээр хэн боловч энэ гэрт юу ч үйлдэж болохгүй. Над хэл! Чи энэ хуурчийн хуурдаж байгаа дуунд дуртай юу, үгүй юу Чамайг үнэнээ хэлбэл яах ч үгүй.

	ЦЭЦЭГ — Би үнэндээ ноёнд дуртай биш. Миний өөрийн хань нөхөр Баатар гэгч бий. Ноён бол харин миний толгой тархийг илж таалаад болдоггүй юм. Би энэ их зовлонг тэвчиж суух аргагүй байна. Миний гэрийн зовлон цөм адилхан байна. Ахайтан энэрч үзэхийг гуйя.

	ХАТАН — (босож) Чи ноёнд дургүй гэнэ ээ. Ноён чамайг ихэд зовоож чилээж байдаг гэнэ ээ (Хатан ууртай гэгч одно. Цэцэг уйлан сууна).

	ХИА — (Цэцэгт) Ай Цэцэг минь ээ? Энэ бол би чамайг зодож байгаа хэрэг биш шүү. Энэ цөм хатан, чамайг дарлаж байгаа хэрэг шүү дээ? Чи бид цөм адилхан эдний боол шүү дээ. Бидэнд ямар эрх мэдэл, байх вэ.

	ЦЭЦЭГ — Тийм, тийм. Бид цөм адил бусдын боол болсны үйлийн үрээр ийнхүү зовлонг үзэж байна. Танд гомдох газаргүй (хэмээн хоёулаа их л зовуурьтай болон байна)

	 

	Хөдлөл 2

	 

	(Хатан ноён хоёр орж ирэн сууцгаана)

	 

	ХАТАН — Энэ шивэгчин Цэцэг их л сайхан дуулдаг юм гэж үнэн үү 

	НОЁН — Аа тийм үү. Би мэдэхгүй.

	ХАТАН — Энэ шивэгчин чинь хэлж байна. Чи үүний дууг зөвхөн сонссон бус. Харин үүнийг зовоогоод байдаг гэнэ. Чингээд бас өөрт нь өөр дуртай сайн хүн байдаг гэнэ. Энэ үнэн үү?

	НОЁН — Энэ мал дэмий донгосож байна. Энэ эзэн харьяатаа энэчлэн худлаар гүтгэж болдог юм уу (Цэцэгт) Чи үнэхээр ийм явдал гаргасан уу? (Цэцэг дуугарахгүй байна).

	ХАТАН — Чи юунд дуугарахгүй байна. Хиа чи энэ малыг бас баахан цохь. Тэгвэл дуугарахгүй хайчих вэ? (Хиа шаахай бэлтгэнэ)

	ЦЭЦЭГ — Өчүүхэн намайг ахайтан өршөө! Би үнэхээр тэсэхгүй болж байна. Ноёнтны юу гэснийг дагахаас өөргүй.

	ХАТАН — (Ноёнд) Чи үүнийг өөрөө цохиод аваач! Тийм бол би сая тийм явдал байсангүй гэж үнэмшье.

	НОЁН — (Шаахайг шүүрэн авч хар хүчээр Цэцэг хүүхнийг нүүр нүдгүй жанчина).

	ЦЭЦЭГ — (Их л ёолж) Ноён амь авар. Би үнэхээр тэсэхүйеэ бэрх болов.

	ХАТАН — Үүнийг аваачиж мүглэнд хийгтүн!

	ХАТАН — (Бас ноёнд) Та ийм их хүн мөртөө ийм муухай хэрэг хийж яаж болох вэ. Хэрэв ийм явдал дахин гарвал би ер хүлээж чадахгүй шүү.

	НОЁН — За хаанаас даа (гарч одно). Хиа нар Цэцэгийг аваачиж мүглэнд хийж байна. Цэцэг уйлан мүглэнд цоожлуулна)

	Өвгөн Бат гартаа нэгэн боодол юмтай ирээд хатны үүдэнд ханиана.

	ХИА — (гарч ирэн) юун хүн бэ?

	БАТ — За би ахай ноёнтонд бараалхахаар явж буй. Та айлтгаад өгнө үү.

	ХАТАН — Хэн бэ? Оруул! (өвгөн ороод амрыг эрж сөгдөн мөргөнө)

	ХАТАН — Та ямар хэрэгтэй яваа вэ?

	БАТ — За би муу охин Цэцгээгээ санаж эргэж үзэхээр явж байна. Бас ахай ноёнтонд айлтгаж түр боловч хүүхнээ гэртээ буцааж өвчтэй эхтэй нь уулзуулахыг хүсэн гуйж явна.

	ХАТАН — Таны тэр мал чинь энд ихээхэн хэрэг гаргаад байгаа. Юуны чинь гэртээ аваачих.

	БАТ — (Сандарсан байдалтай) За муу охин минь тэнэг томоогүй юм сан даа. Ямар гэгч хэрэг гаргасан юм бол доо?

	ХАТАН — (Ууртайгаар) Та олон үггүй гар! гээд (хиа нарт) Энэ өвгөнийг хөөж гарга!

	ХИА — За (гээд өвгөнийг түлхэн гаргана)

	БАТ — (Бүдрэн унаад гадна хиад) Ай хүү минь хөгшин намайг өршөө. Чи миний хүүтэй хүүхэнтэй адилхан шүү дээ. Миний муу охин Цэцэг чухам хаа байгааг хэлж өгнө үү.

	ХИА— (Ийш тийш сэргийлэн хараад гараар мүглэнг зааж) Таны хүүхэн тэр мүглэнд бий.

	БАТ — (Мүглэн өөд хандаж нүдээ арчин ажиглаж яаран хазганан очно. Нүхээр шагайгаад) Хүү минь Цэцэг минь! Аав чинь би ирэв. Чи минь ямар хэрэг хийгээд яагаад ийм сүрхий юманд орсон бэ? Гэрт чинь ээж дүү нар чинь цөм өвчтэй зовлонтой байж байна. Яасан хэцүү хэрэг вэ? (уйлна).

	ЦЭЦЭГ — (Мүглэн дотроос нарийхан эгшгээр) Аав минь муу хүүхэн чинь үхэхэд хүрч байна. Ээж аав минь яадаг билээ. Дүү минь нөхөр минь яадаг билээ (гэж дуу тавин уйлж уяралт чимээний хамтаар хөшиг хаагдана).

	 

	ГУРАВДУГААР БҮЛЭГ

	 

	ТАЙЗ 

	 

	Хөшиг сөхнө. Бат өвгөний гэр ядуу. Баруун оронд нэгэн өвчтэй бага хүүхэн (Долгорханд) хэвтэх бөгөөд дэргэд нь нэгэн залуу хар хүн (Чулуунбаатар) газар сууж хөлийн үзүүр орчим түүний эх Норжин эрх барьж маань уншин байн байн залбирна.

	 

	Хөдлөл 1

	 

	ДОЛГОРХАНД — (Эхдээ) Ээж ээ дотор гайгүй байна. Уух юм байна уу?

	ЭХ — Тэгвэл зүгээр хүү минь бурхны авралаар эдгэж болно. Цай байна (гэж яаран цай хийж өгөөд бас хэлэх нь) Миний охин бүү зов. Мөд эгч чинь аавтай чинь хоёулаа ирнэ.

	ЧУЛУУНБААТАР — (Хажуугаас хэлэх нь) Дотор чинь онгойж байгаа нь их сайн байна. Ах чинь үлгэр хэлж өгөх үү. Сонсох дуртай юу?

	ДОЛГОРХАНД — Юутай сайн бэ? Би үлгэрт их дуртай.

	ЧУЛУУНБААТАР — Тэгвэл сайн дуулж бай! Эрт урьд нэгэн ядуу айл байжээ. Тэднийх таван ямаа, гурван хоньтой, нэг хөгшин азаргатай юм сан ажээ.

	ДОЛГОРХАНД — Уухай тэгээд

	ЧУЛУУНБААТАР — Тэдний хонь ямаа нь хойд жил нь төллөөд таван ямаа нь таван ишигтэй, гурван хонь нь гурван хургатай болжээ.

	ДОЛГОРХАНД — (Баяртайгаар) Тэр нь юутай олон болсон бэ? Цөм эм хонь юм уу.

	ЧУЛУУНБААТАР — Тийм тийм цөм эм бөгөөд ганц хүү бусад айлын малтай нийлж бэлчдэг байжээ.

	ДОЛГОРХАНД — Мөн, мөн! Тэгээд тэгээд?

	ЧУЛУУНБААТАР — Тэдний хурга ишигний дотроос нэгэн хулгар ишиг бас нэг бор хурга хоёр хоорондоо их л найртай болжээ. Тийнхүү тэр хоёр ямагт хамт явдаг бөгөөд бие биеэ хурган хүү, ишгэн хүү гэж дуудаад тунгалаг усны хөвөөнд ногоон зүлэг дээр эцэг эхээ дагаад гүйн тоглон явдаг байжээ.

	ДОЛГОРХАНД — Юутай хөөрхөн, тийм ээ.

	ЧУЛУУНБААТАР — Их хөөрхөн хоёр байжээ. Нэгэн сайхан өдөр хоёулаа гүйж тоглож явсаар нэг мэдсэн бусад нь цөм байхгүй хоёулхнаа хоцорсон байжээ. Тийнхүү хоёулаа их сандарч ээж ээж гээд майлжээ.

	ДОЛГОРХАНД — Хөөрхий зайлуул үнэхээр хөөрхий

	ЧУЛУУНБААТАР — Тийнхүү хоёулаа сандран байтал гэнэт эргийн дотроос нэг хөх амьтан гарч ирээд энэ хоёрыг харж зогсон байв. Хоёулаа түүнийг үзээд өөрсдийн ээж гэж санаж майлан гүйж нэлээд ойртоод үзвээс арай биш бололтой. Хоёулаа тэнд майлахыг байж харин гайхан зогсжээ. Тэр нь харин хорт хөх чоно ажээ.

	ДОЛГОРХАНД — (Ихэд сандран) Одоо яадаг билээ (гээд өндийн босно)

	ЧУЛУУНБААТАР — (Инээгээд) чи бүү сандар!

	ДОЛГОРХАНД — Тэгээд яадаг билээ. Тэр хоёр хурган хүү, ишгэн хүүг чоно идэхгүй юу.

	ЧУЛУУНБААТАР — Чи байз хэлж дуусаагүй байна. Тийнхүү байж байтал гэнэт бас нэгэн юмны янцгаалах сонсогджээ. Тэр нь юу вэ? гэвэл харин мөн тэр айлын хөгшин цагаан азарга тэр орчим өвс идэж байтал үүнийг үзээд унаган дуугаар янцгаалж дэл сүүл босгож дэгдэх мэтээр эднийг аврахаар довтлон айсуй ажээ.

	ДОЛГОРХАНД — (Баясаж) юутай сайн бэ (гэтэл гадна хүний хөлийн чимээ гарна).

	 

	Хөдлөл 2

	 

	БАТ — (сүйлгэлэлсээр хүрч ирнэ) Аав ирэв гээд хүүхэн өндийн бүгд баяртай түүнийг хартал

	ӨВГӨН — (ихэд уйлан үгээ хаяж чадахгүй. Гагцхүү) Цэцэг Цэцэг хүүхэн сүйд болжээ гээд (уйлна)

	ЧУЛУУНБААТАР — (Босон харайж) юу болсон бэ? юу болсон бэ? (өвгөн төдий сууж, өөрийн хэрхэн очсон, хэрхэн хөөгдсөн, хэрхэн хүүхэнтэйгээ уулзсаныг хэлээд) одоо Цэцэг охин минь ихэд зовж бий. Эмгэн болон охин дүү нь яадаг билээ (гээд уйлан зовно).

	ЧУЛУУНБААТАР — (Би очоод мүглэнг эвдэж гаргаж аваад ирье) гээд бага сага идэх юм авч гарч одно. Түүний гарахын үед өвгөн эмгэн хоёр хоригловч чадсангүй дагаж гараад (хичээгээрэй) гэсээр харж хоцорно. 

	ЭМГЭН — Бидний зовлон үнэхээр их яадаг билээ дээ бурхан минь 

	ДОЛГОРХАНД — Эгч Цэцэгийг тийнхүү юунд зовоож байгаа вэ? Миний эгч бол их номхон, их сайхан зантай хүн биш үү.

	БАТ — Ай хүү минь хийсгэвэл тэнгэрийн дур. Хийвэл ноёдын дур гэгч одоо бидэн дээр болж байна.

	ЭМГЭН — (Өвгөнд) Та явж хувилгаан лам багштанаас аврал эрж ирвэл чадах байна уу?

	БАТ — Тэгж л үзье дээ (гээд барьцын юмыг бэлтгэх ба өвгөнд цай хоол хийж яаран өгнө).

	 

	Хөдлөл 3 

	 

	Хүний хөлийн чимээ гарна. Өвгөн яарч барьцаа өвөрт хийж нууж байтал гаднаас нэгэн хиа хүрч ирнэ. Түүнийг хүндлэн суулгаж амар сайныг асуулцана.

	 

	ХИА — За өвгөн тус хошуунд чухал алба ноогдсон тул танай гэрт 20 лан ноогджээ. Одоохон гаргаад өгнө үү.

	БАТ — Ай хүү минь бид чинь ядраад бас өвчтэй зовлонтой хэцүү байна. Хэдхэн амь гол зулбадаг хонь ямаанаас өөр юмгүй.

	ХИА — За тэр учрыг би мэдэх бус эртхэн байгаа юмаа өгсөн дээр биш үү дээ. Засаг ноёнтны албан тушаал хэцүүг та мэднэ шүү дээ.

	БАТ — Тэр ч мэдэлгүй яах вэ. Бид нар эзэд ноёддоо алба дээж өргөлгүй яах вэ дээ. Үгүй тун саяхан алба гэж байдгаа бас өгсөн шүү дээ. Юутай олон алба вэ.

	ХИА — (уурлаж) Юу юу гэнэ ээ. Та засаг ноёнд заахад хүрэх нь үү. Олон үггүй ноогдсон албыг гаргаад аль (өвгөн, эмгэн аргагүй болж байгаа бага сага мөнгөн хэрэглэл зэргийг бүрнээ бодож өгнө)

	ХИА — (аваад) энэ хүрэхгүй бас таван лан дутуу (гэж шаардана)

	БАТ — Аргагүй. За тийм бол би амьдралын хэдэн малаа бодож өгье дөө. Юутай хэцүү хэрэг вэ? (гаслалцана)

	ХИА — За малаа тоолж аль? (гээд өвгөнийг авч гарна) 

	 

	Хөдлөл 4 

	 

	Өвгөн орж ирээд уйлна. Өвгөн эмгэн их л зовсон байдалтай огт чимээгүй уруу хандаж суулцах бөгөөд алс холоос уяралтай зөөлөн лимбэний эгшиг сонстоно.

	 

	Хөшиг 

	 

	ДӨРӨВДҮГЭЭР БҮЛЭГ

	 

	Хөдлөл 1

	 

	Хувилгаан ламын өргөө гарна. Хүүхэн нь ламын өвдөг дээгүүр хэвтээд сахлыг чимхэнэ.

	 

	ХАТАН — дагалт нарын хамт гарч ирнэ. Ихэмсэг байдалтай явах бөгөөд хувилгааны гэрийг хүрээд

	ХАТАН — (Хиаг) Энд бай (гэж үлдээж өөрөө орно). Хувилгаанд ёслон мөргөж амрыг айлтгаад бэлэг өргөцгөө өргөөд сууна. (Нэлээд чимээгүй болоод)

	ХУВИЛГААН — Ахайтан ямар хэргээр морилж яваа вэ?

	ХАТАН — Би багшид айлтгах бага сага чухал хэрэг бий. Тэгээд бараалхаж явна.

	ХУВИЛГААН — Уухай, уухай. Сайн сайн. Юу хэлэх гэсэн бол

	ХАТАН — За би бол сайн ч муу ч энэ ноёны хатан нэрийг хүлээсэн юм. Тийм дээрээс ноёны үр хүүхэд, үр үндэс угсааг хиргүйгээр бататгахыг хүсэх юм. Миний хүү бол энэ ноёны зэрэг жинсийг залгамжилна. Гэтэл үүний дотор сэв орж болохгүй. Ноён хүн бурхан шашин, лам багшийг хүндэтгэх хэрэгтэй гэтэл ноён төдий л хайхрахгүй байна.

	ХУВИЛГААН — Яагаа вэ та нар чинь? Юу болоо вэ?

	ХАТАН — Ай багш минь манай ноён ойроос нэг муу эм шивэгчинтэйгээ ханилаад бузар муухай хэрэг хийж байна. Энэ нь засгийн эрх, шашны эрхэд харштай хэрэг мөн. Тэр дээр үндэс, манай дээд ариун язгуурт их хортой хэрэг болой. Үүнийг та таалалдаа тогтооно уу?

	ХУВИЛГААН — (Гайхаж) Үнэхээр үү? Юутай жигтэй вэ? Тийм хэрэг баймааргүй юм даа. Та ч хаанаас худал хэлэх вэ дээ. Энэ их муухай хэрэг байна даа

	ХҮҮХЭН — (Хажуугаас) пөөх яасан муухай бузар хэрэг вэ?

	ХАТАН — (наманчилж) Дар эх бурхны авралаар энэ бузар юм арилгах болтугай.

	ХУВИЛГААН — Үнэхээр тийм. Төр шашныг бузарлуулж тун болохгүй. Янжиндулам чи бүү зовогтун! Энэ хэргийг чинь бурхан сахиус, төрийн сүлд аварч бузар явдал арилна. Энэ тухайг би таны түшмэлтэй ярилцамз.

	ХАТАН — Та сахиусандаа сайн даатгаж айлдаарай! (гарна). (Хувилгаан хүүхэн хоёр садарлан наадаж, архи уун байна. Гэнэт хөлийн чимээ сонсоод архиа нууна) 

	 

	Хөдлөл 2

	 

	Нөгөө этгээдээс нэгэн лам гарч ирнэ

	 

	БАТ — (түүнээс) Та хувилгаан ламтны өргөөг зааж хайрла! (тэр лам гараар зааж өгөөд одно)

	БАТ — (Орж хувилгаанд мөргөөд барьцаа өгч) Ай ламтан минь миний муу хүүхэн өвдөөд бас гэр дотор их зовлон учраад байна. Ламтан минь аварч айлд!

	ХУВИЛГААН — (Эрх шувтраад) Хөөрхий зайлуул таны хүүхэн чинь их барцадтай байна. Лай даа лай!

	БАТ — Одоо та л биднийг аварвал аварч чадна даа. Бид чинь ийм нэгэн аргагүй болсон амьтад байна.

	ХУВИЛГААН — Та ч мэднэ. Хүний лай барцад гэдэг бол заяаны юм. Түүнийг арилгаж чадах юу ч байхгүй.

	БАТ — (их л зовж гарч одно) Хувилгаан лам мөнөөхөн хүүхэнтэй наадан архи ууж байна.

	 

	Хөшиг

	 

	ТАВДУГААР БҮЛЭГ 

	 

	ТАЙЗ

	 

	Шөнө болж бүхий үдэш, шугуйтай модтой уул. Тунгалаг булаг чулууны завсраар хор хор урсана.

	 

	Хөдлөл 1

	 

	Чулуунбаатар, Цэцэг хоёр шугуйн дундаас гарч ирэн Цэцэг хад түшин сууж дуу дуулна. (Чулуунбаатар Цэцэг хоёр «Аргагүй амраг» гэдэг дууны аялгуугаар ээлжлэн дөрөв дөрвөн шүлгээр дуулна)

	 

	ЦЭЦЭГ — Эцэг эхээс төрсөн

	Энхрий муу бие минь хөө

	Энэ чиг зэрлэг талд нь

	Элдвийн зовлонг үзэж явна. 

	ЧУЛУУНБААТАР — Энхрий хайртай хүүтэйгээ

	Элдвийн зовлонг үзэж явавч

	Эцсийн өдөр бид хоёр

	Энх жаргалыг үзэж болно биз дээ

	ЦЭЦЭГ — 

	Хайртай амраг чамтайгаа

	Харанхуй ноёдын дарлалыг хүлээж 

	Харанхуй засгийн зам дээр 

	Хамгийн бэрх зовлонг үзэв дээ 

	ЧУЛУУНБААТАР — 

	Гашуун зовлонг амсавч

	Ганцхан зоригоор сэтгэлийг бариад

	Гаслант зовлонгийн байдлаас 

	Хагацан салж магадаар болно хө

	ЦЭЦЭГ — 

	Элэг зүрхний чи минь

	Энэхүү зовлонгоос гэтлэн чадавч 

	Эмэгтэй муу хүү чинь би 

	Эрс аюулаас гэтлэхэд бэрхтэй

	ЧУЛУУНБААТАР — 

	Харанхуй харгис засгаас

	Холхон ангижирч чадвал 

	Хорвоо ертөнцийн жаргалыг 

	Хоёр биедээ эдэлж болно.

	ЦЭЦЭГ — 

	Хайртай хонгор чамтайгаа 

	Хойд насанд эргэж төрөөд 

	Хорвоогийн амгалант оронд 

	Хүн болохыг хүсэж ерөөнө.

	ЧУЛУУНБААТАР — 

	Энэ насандаа байгаад

	Эргэх хойдыг санах сэтгэл 

	Энхрий хонгор хүү минь 

	Эгнэгт хоосон зүүд биш шүү дээ

	ЦЭЦЭГ — 

	Харанхуй зовлонгийн дотроос

	Хагацан салж зайлъя гэвч

	Харанхуй засгийн хууль нь

	Хамаг биднийг хүрээлээд байна.

	ЧУЛУУНБААТАР — 

	Хонгор хайртай чи минь

	Хатуужиж сэтгэлээ баривал

	Хотол ертөнцийн уудамд 

	Холхон явж амьдрахад болно шүү дээ, 

	ЦЭЦЭГ — 

	Айдаа чи бид хоёр

	Аюул зовлонг эдэлж явна. 

	Амьдрахын зам санагдахгүй 

	Ангижрахын солонго харагдаад байна.

	ЧУЛУУНБААТАР — 

	Үйл зовлонг эдэлж

	Үхэх төрөхийг нэгэн болгож

	Үнэн хонгор чамайгаа 

	Үргэлжид хамгаалан сахиж чадна шүү дээ.

	ЦЭЦЭГ — 

	(Чулуунбаатарт) Амраг хонгор минь ээ! Би одоо цааш явах тэнхээгүй боллоо. Ер юм идээгүй тул ихэд муу байна.

	ЧУЛУУНБААТАР — (зөөлнөөр) Ай хөөрхий миний амраг хонгор минь! Чи ядарч байна уу? Тийм бол чи энд сууж бай даа. Түр яваад ирье. Би лав нэг юм олж ирнэ. (Цэцэг сууж нойрмоглоно).

	 

	Хөдлөл 2

	 

	Хатны сэм явуулсан хоёр хүн гэтсээр гарч ирээд Цэцэгийн дэргэд хүрч

	 

	НЭГДҮГЭЭР НЬ: Эцэстээ чамайг ч нэг барив даа. Айхавтар монди хуухай

	ХОЁРДУГААР НЬ: (Сэлэм сугалж) Энэ муугаар юу хийнэ алаад хая. (багалзуураас барин авна)

	ЦЭЦЭГ — 

	(Их л цочин айж) Та минь амь авар!

	НЭГДҮГЭЭР НЬ: (Хориглож) байз байз! Үүнийг ингэж алаад тусгүй. Харин модонд хүлээд наадам хийж албал дээр биш үү.

	ХОЁРДУГААР НЬ: Мөн мөн (Нэгдүгээр нь Цэцэгийг модонд аваачин хүлж байна. Хоёрдугаар нь сэлмээ хурцлан баярлан хөөрөн байна).

	 

	Хөдлөл 3

	 

	Чулуунбаатар сэм гарч үүнийг үзээд хоёрдугаар эрийн араас хутгалаад орхино. Нэгдүгээр нь үүнийг үзээд их л сандран сэлэм далайж хоёулаа сэлмээр ихэд байлдаж дараа нь барилцан авч нэгдүгээр эр тэссэнгүй мултран гарч дутаана. Чулуунбаатар Цэцэгийн аманд булгийн ус цутгаж сэргээнэ.

	 

	ЦЭЦЭГ — Юутай сүрхий юм болов. Ай бид хоёр үнэхээр хэцүүдэж байна. Яадаг билээ.

	 

	Xөшиг

	 

	ЗУРГААДУГААР БҮЛЭГ

	 

	ТАЙЗ

	 

	Бат өвгөний гэр. Өвчтэй хүүхний хажууд нэг лүйжинч ном уншиж сууна.

	 

	Хөдлөл 1

	 

	ЛҮЙЖИНЧ — 

	За таны хүүхэн одоо гайгүй болох биз ээ. Айх юмгүй, би ч явъя яарах явдал гарвал яах вэ хэлээрэй.

	БАТ — 

	Лүйжинч танай авралаар хүү минь эдгэвэл зүгээр сэндээ. Хөгшин бид хоёрын хардаг нь энэ хоёр үрээс өөр юмгүй.

	ЛҮЙЖИНЧ — 

	Гайгүй гайгүй (гээд гарч одно. Өвгөн эмгэн хоёулаа үдэж гаргана. Дахин орж хоёулаа сууна)

	ЭМГЭН НЬ — 

	Ай одоо ядахдаа түлэх аргал ч үгүй боллоо. Яадаг билээ.

	 

	Хөдлөл 2

	 

	Цэцэг, Чулуунбаатар хоёр их л сандран орж ирнэ. Өвгөн эмгэн хоёр ихэд гайхаж

	БАТ — 

	Та хоёр яагаад ирэв?

	ЦЭЦЭГ — (Эхээ тэврэн авч уйлаад) 

	Одоо энэ бид хоёр бушуу явахаас өөр аргагүй болов.

	БАТ — 

	(сандран) Та нар яав? Юу хийв? Яагаад ирэв?

	ЧУЛУУНБААТАР — 

	Аав ээж та нар мэдэхгүй байна. Энэ Цэцэгийг ноёны хоёр хиа хойд модонд бариад алахаар завдан байтал би очиж нэгийг нь алаад нэгийг нь дутаалгаад бид хоёр харьж ирэв. Одоо тэд нар лав зэвсэгтэй хүмүүс ирүүлж биднийг барина. Бид хоёр дутаахаас өөр аргагүй. 

	БАТ — 

	Одоо яадаг билээ (гэж сандарч байна).

	ЧУЛУУНБААТАР — 

	(зүүсэн хутгыг нэгэн зэрэг үзээд өвгөнд өгч) Май та үүнийг авна уу.

	БАТ — (түүнийг аваад) 

	Үүнийг та нар авч явбал хүнд сэрэгдэх магадгүй. Аав нь нууя.

	ЭМГЭН — (Тэвдэн сандарч) 

	За тэгвэл хоёр хүү минь бушуу явж үз. Яасан хэцүү хэрэг вэ. (Идэх уух юм бэлтгэн байна)

	ЦЭЦЭГ — (Хүний чимээ чагнаад) 

	Одоо бид яадаг билээ. Та нар чагнаач. Хүн айсуй. Бид одоо баригдлаа шүү.

	ЧУЛУУНБААТАР — (Чагнаад, өвгөнд) Аль, миний хутгыг аваад аль.

	БАТ — 

	Хүү минь болохгүй, болохгүй

	ЧУЛУУНБААТАР — 

	Аав аа! Аль аль! Танд хамаагүй.

	ЦЭЦЭГ — 

	Яадаг билээ. Чулуунбаатар чи түргэн дутаагтун, дутаагтун (өөрөө ээжийн ард орно)

	 

	Хөдлөл 3

	 

	Гаднаас зэвсэгтэй хүмүүс орж ирнэ.

	 

	НЭГ НЬ — 

	Уухай та нар ийм сүрхий золигууд бий. Харин ийнхүү бүлэгдэж байгаа юу. (Цөм дуугүй байна)

	ЭМГЭН — 

	Яах вэ даа хүүхэд минь! Бид чинь нэг ядарсан амьтад байна. (Цэргүүд жад сэлэм гаргаж нэг нь эд нарыг барь хүлэгтүн гэнэ. Бусад нь тэдгээрийг цөм барьж хүлнэ)

	БАТ — 

	Бид ямар хэрэг гаргасан бэ? Биднийг юунд барьж байна?

	ДАРГА — 

	Та нар тамгын газраа очоод мэднэ. Бас өвчтэй хүүхдийг авч одох гэнэ.

	ЭМГЭН — (Яаран) 

	Ай ноёд минь энэ хүүхэн бол тун их өвчтэй тул өршөөж үлдээхийг гуйя. Үүгээр юу хийнэ дээ. 

	ДАРГА — (Түүнийг үзээд) 

	За үүнийг орхи! (гээд бусдыг бушуу яв. Бат, эмгэн хоёр зэргээр) Ай хүүхэн минь хэцүүдлээ. Бид яадаг билээ. Гэсээр одно.

	ДОЛГОРХАНД — (Өндийн уйлан) 

	Аав ээж эгч та нар хаа очих нь вэ? Намайг орхиод явав (гээд дөнгөж босож сажилсаар яваад үүдний хооронд босгонд түрүүлгээ унаад хэвтэнэ)

	 

	XӨШИГ

	 

	ДОЛООДУГААР БҮЛЭГ 

	 

	ТАЙЗ

	 

	Өдөр байна. Тамгын газрын гадна хоёр ялтан байна. Гэрт бичээч зарлага хоёр байна. Бичээчид халуун бөгөөд хийх ажилгүй, ядран сууж ялаагаа үргээнэ.

	 

	БИЧЭЭЧ — 

	За байз уу гээд бийр авч, за хэмээв бичиг бичих гээд бас бийрээ орхиод эвшээн суниан нойрмоглоно.

	ЗАРЛАГА — 

	За хэмээлцэн хийх юмаа олж ядна. (Тамгын мээрэн Гончиг ирнэ)

	МЭЭРЭН — 

	За байз уу. Хул айраг байна уу.

	ЗАРЛАГА — 

	За байна байна. Өчигдөр их, айраг авчирч өгсөн.

	МЭЭРЭН — 

	Сайн сайн. Манай ардууд ч намайг ихээхэн хүндэлж үздэг шүү дээ. Надаас ч мөн нэлээд айдаг. Манай ноён ч намайг багад үздэггүй. Харин ч эрхэмлэн үздэг, өчигдөрхөн хүртэл хатан ахайтнаас надад ихээхэн бэлэг явуулж байна. (Нөгөө бичээч, зарлага нар ямагт за за гэнэ)

	МЭЭРЭН — 

	За байз хэргээ шийтгэж үзье. Ай хө тэрхүү Түвдэнг авчир (Зарлага Түвдэнг оруулж авчирна)

	МЭЭРЭН — 

	За байз уу хөө чи чинь юу билээ дээ. (Бичээчид) Над үүний мэдүүлгийг уншаад аль. За байз уу хө.

	БИЧЭЭЧ — 

	(Унших нь) Ялтан Түвдэний мэдүүлэх нь (гэтэл хятад худалдаачин орж ирнэ. Мэйрэнтэй баяртайгаар) За Мэйрэн гуай сайн уу?

	МЭЭРЭН — 

	За манай түнш Далай гуай сайн байна уу? Наймаа сайн уу?

	ХЯТАД — 

	Сайн сайн, Миний өнөөх хэрэг юу болж байна.

	МЭЭРЭН — 

	Танай хэрэг тун бэрхтэй байна. Үнэхээр бэрхтэй хэрэг байна.

	ХЯТАД — 

	(Бэлгийн юм гаргаж) 

	Би бас танд зүгээр байхгүй.

	МЭЭРЭН — 

	За яах вэ дээ. Би нэг тийш нь болгож өгөмз.

	ХЯТАД — 

	(Баярласан мэт) За тэгвэл их л сайн байна даа. Би их баярлаж танд итгэж байна.

	МЭЭРЭН — (Тэрхүү бэлэг юмыг үзэж их л инээн) 

	За манай түнш та амгалан тавтай нойрсож байхад болно доо. Санаа зоволгүй. Өөрийн наймаагаа хийхэд ч болно доо ха ха ха

	ХЯТАД — 

	За за ноёнтонд баярлаж байна (Хятад одно) Мэйрэн бичээчид «За уншиж бай» Бичээч уншин эхлэх нь Ялтан Түвдэнг байцааваас мэдүүлэх нь:

	МЭЭРЭН — 

	(Мөнөөх л бэлэг юмыг эргүүлэн үзэж нэгэн юмыг авч үзээд) 

	энэ бас сонин юм байна. Энэ одоо хэчнээн өртөг хүрэх бол?

	БИЧЭЭЧ — (Их л ховдгорхон өнгөлзөж) За би санавал: (Энэ хооронд Чулуунбаатар нарыг авчирна та хар ба хиа нар ирнэ)

	МЭЭРЭН — 

	(Баясгалантайгаар). За хө та нарын явсан хэрэг бүтэмжтэй юу?

	ТАХАР — За сайн. Бид нар мөнөөх нүгэлтэй золигуудыг барьж хүргэж ирлээ.

	МЭЭРЭН — Тийм бол их сайн байна. Одоо бушуухан байцааж шийтгэлгүй горьгүй.

	МЭЭРЭН (Төдий тушаал гаргаж Цэцэгийг авчран) За чи бусадтай нийлж хүн алсан учраа мэдүүл!

	ЦЭЦЭГ — За би мэдэхгүй. Би хүн алсангүй. Харин хоёр дээрэмчинд золтой алуулахад хүрч явсан

	МЭЭРЭН — (Тийм үү, шаахайдаж бай. (Зарлагууд Цэцэгийг шаахайдна)

	МЭЭРЭН — За чи үнэнийг хэлэхгүй юу

	ЦЭЦЭГ — (Уйлан ёолон) За үнэн үнэн хүлээе хүлээе.

	МЭЭРЭН — Үүнийг гаргаж Чулуунбаатарыг дууд (Хиа нар хүүхнийг гаргаж Чулуунбаатарыг оруулна) Чулуунбаатар ороод зогсож байна.

	ХИА НАР — (Зэрэг зэргээр) сөгд дорогш (гэж зандарцгаана) 

	ЧУЛУУНБААТАР — Алгуур нэгэн өвдгөөр сууна.

	ХИА НАР — Хоёр өвдгөөр сөгд (гээд өвдгийг зандчин сөгдүүлнэ)

	МЭЭРЭН — Чи хүн алсан хэргээ хүлээх үү.

	ЧУЛУУНБААТАР — Би дээрэмчнийг алсан нь үнэн.

	МЭЭРЭН — Чи юунд хүн алсан бэ?

	ЧУЛУУНБААТАР — Цэцэг хүүхнийг зовоон алах гэж байсан дээрэмчнийг алж түүний биеийг тэрхүү дайснаас аварсан болой.

	МЭЭРЭН — За болно. Үүний өчгийг бичигтүн! (Бичээч нар бичиж Чулуунбаатарын хуарыг авна. Энэ завсар бичээч Мэйрний чихэнд үг хэлэх мэт болно)

	МЭЭРЭН — (Хиа нарт) Үүнийг саяын хүүхэнтэй хамт гинжлэн хүлээлгэ. Нөгөө эмгэн өвгөнийг авчир! (Хиа нар гарч Чулуунбаатар нарыг гинжлээд өвгөн эмгэнийг авчирна).

	МЭЭРЭН — Танай хүүхэн хүргэн хаа хүн алсныг г үнэнээр мэдүүл!

	БАТ — Ай ноёнтон минь бид гэртээ байсан. Юу ч мэдэхгүй. Гэрт бас нэг өвчтэй нялх охинтой. Биднийг буцааж хайрла! Бид нар юу мэдэх вэ?

	МЭЭРЭН — За за та хоёр хөгшин чөтгөрөөр бид оролдохгүй. Харин та нар тэр дутуу албаа гүйцэтгэж өгсөн үү.

	БАТ — За бид одоо юу ч үгүй ядаж байна даа Ноён минь!

	МЭЭРЭН — Түргэн харьж дутуу мөнгийг одоо даруй ирүүл! Задарсан хар өвгөн бэ чи. Юунд одоо хүртэл гүйцэтгээгүй байна бушуу түргэн гарч яв! (Өвгөн эмгэн хоёр яаран сандран гарна).

	МЭЭРЭН — (Хиад) тэрхүү ялтан Чулуунбаатар нарыг амбан ноёны газраа хүргэж өг! Хиа нар Чулуунбаатар нарыг авч одно (өвгөн эмгэн хоёр түүнийг хараад уйлалдана.

	МЭЭРЭН — (Тэдгээр үнэ бүхий юмаа дахин, эргүүлэн үзээд) За чи бодвол энэ юм ямар үнэ хүрэх вэ?

	БИЧЭЭЧ — За би санавал...

	 

	Хөшиг

	 

	НАЙМДУГААР БҮЛЭГ 

	 

	ТАЙЗ

	 

	Амбан яам байна, Түшмэд цэргүүд зогсоно. Хэнгэрэг дэлдэн амбан гарч ирэв. Бүгд мэхийн ёсолно. Амбан сууна. Нэгэн түшмэл хошууны бичгийг өргөнө. Амбаны дэргэд монгол түшмэл байх бөгөөд бас хэлмэрч хүн байна.

	 

	АМБАН — Бичгийг үзээд, тэдгээр ялтныг оруул! (Зарлагууд гарч Чулуунбаатар Цэцэг хоёрыг оруулна) 

	ЗАРЛАГУУД — (зэрэг зэргээр) Сөгд! сөгд! Хоёулаа сөгдөнө.

	АМБАН — Чулуунбаатар гэдэг чи юу? 

	ЧУЛУУНБААТАР — Тийм ээ.

	АМБАН — Чи ямар учраас Лувсанг алсан бэ?

	ЧУЛУУНБААТАР — (Цэцэгийг зааж) энэ хүүхнийг шугуйд хоёр дээрэмчин алах гэж байсныг би үзээд нэгнийг нь алж нөгөөг нь дутаалгасан. Угтаа санаатайгаар хүн алсан зүйлгүй.

	АМБАН — (Нэгэн түшмэлд) эдний хуарыг ав гэнэ.

	ТҮШМЭЛ — Тэдний өчгийг бичээд нэгэн зарлагад өгч ялтан нарын эрхий хурууг дарж хуарыг ав гэнэ. (Дараагаар Цэцэгийг байцаана)

	ЦЭЦЭГ — Өчүүхэн над хийсэн хэрэг үгүй.

	АМБАН — Чи хошуундаа мэдүүлсэн өчгөө мэдэх үү?

	ЦЭЦЭГ — За мэднэ ээ.

	АМБАН — Тийм бол хуарыг авагтун! (Зарлагууд түүний хуарыг авна)

	АМБАН — Цаазын бичгийг уншин сонсго!

	ТҮШМЭЛ — (Унших нь) дээд эзний зарлигаар тогтоосон цаазын бичгийг ялтан Чулуунбаатар, Цэцэг нарт уншин сонсгох нь: Эдүгээ Түшээт хаан аймгийн ван Гүрсоронзонгомбосүрэнгийн хошууны 23 настай ялтан Чулуунбаатар, зоримог санааны дураар өөрийн хүчин тэнхээнд эрдэж бусдын амийг шоглон алсан тул огтлон алж цаазаар аваачсугай! Мөн аймаг мөн хошууны 18 настай шивэгчин эм Цэцэг бол мөн Чулуунбаатарыг дагаж хүний амины хэрэгт оролцсон ба эзэн харьяат лугаа эсэргүүцэн явсан хэрэгт 200 шаахай зандчиж, хуучин гавьяат түшмэдийн боол болгосугай! (Амбан зарлагуудад тушааж Чулуунбаатарын ард пайз хатган авч гарах ба Цэцэгийг мөн авч гарна) 

	ЧУЛУУНБААТАР — (Цэцэгт) Ай хонгор минь хорвоо ертөнцийн хортон этгээдийн гарт чи бид хоёр орж дүүрлээ шүү дээ. Аяа бидний хоёр энэ ертөнцөд янаглан учирч явах цаг нэгэнт өнгөрч аймшигт аллагын газар явав аа. Үлдсэн хонгор хүү минь өөрийн биеийг сувилж өрвөлзөн сорогч энэ гайхлуудын үхэх мохохыг харж яваарай!

	ЦЭЦЭГ — (үг хэлж чадахгүй ихэд уйллаа) Хонгор минь би амьд явахгүй хамт үхнэ, үхнэ.

	ЗАРЛАГУУД 

	(Зандран) дугуй бай гэж авч явна.

	 

	Хөшиг

	 

	ЕСДҮГЭЭР БҮЛЭГ

	 

	ТАЙЗ

	 

	Ноёны гэр, хөгжим сонстон гэрт ноён, хатан, хувилгаан, хүүхэн, мээрэн ба түнш хятад, хөгжимч, дууч, хиа нар аягач нар байх бөгөөд бас Цэцэгийн орон шинэ аягач Навч байна.

	 

	ДУУЧ (дууг зогсоод) за төгсөв.

	ЦӨМ — (зэрэг зэргээр) манай хуурч үнэхээр сайн шүү. (Энэ тийм тийм гэлцэх бөгөөд)

	МЭЭРЭН — Манай энэ хошуунд, манай ноёны тэргүүн нэртэй хуурч маань энэ шүү дээ (уулцана)

	НОЁН — (Инээн). Та нар мэдэх үү! Манай хатны шинэ аягач Навч хүүхэн тун сайхан дуулна шүү. Бүгд за тийм үү (Бүгд Навч өөд харна)

	НОЁН — Аль Навчаа над нэг сайхан дуу дуулж аль.

	НАВЧ — (Хатныг харна)

	ХАТАН — (Хажуугаас хэлэх нь) Үгүй энэ өдөр дуулж чадахгүй, хоолой муудсан.

	ХЯТАД — За тийм бол над урьд газраас авчирсан нэг сайн дууч хүүхэн (байна. Ахайтан таалбал авчрахад бэлхэн байна.)

	НОЁН — (Хатныг харж), Харин сонин сайхан юм биш үү. Би их дуртай байна.

	ХУВИЛГААН — (Инээн) Тэр дотор хүүхний дуулал лав их сайхан байгаа би ч сонсоход дуртай байна.

	НОЁН — За тийм бол яваад авчир. (Холгүй, холгүй гээд хятад гарна, цөм айраг ууж хөгжим хөдөлж дууч дуулна. Хятад хүүхнийг авчирна. Хүүхэн бүгдэд ёсолсны хойно)

	НОЁН — За энэ хүүхнийг нэг сайхан дуу дуулж аль гэж хэлэгтүн (Хятад орчуулан хэлнэ)

	ХҮҮХЭН — За гээд хятадаар дуулах бөгөөд бүжиглэнэ. Ноёны гэрт найр цэнгэл дуу хөгжим болно.

	ХАТАН — (Ноёнд) Навч хүүхнээр ноёнтон болон мөн олонд дуулуулж чадахгүй. Та түрүүчийн учрыг мэдэж байгаа биз?

	НОЁН — За хаанаас (дуу хөгжим дахин хөдөлж найрлан байна) Бат өвгөн галзуурсан орж ирнэ, муу дуугаар хашхиран энд ноён хатад байна уу. Миний хүүхэн Цэцэгийг гаргаж ир! Би яагаад байна даа. Тэр миний охин хаа байна. Би бас их хөөрөөд байна. Ээ цөмийг хэмхчин хаяна. Та нар харанхуй малууд. Үүдний дэргэдэх хиа нар түүнийг үзээд их л айж, их дуугаар энд галзуурсан хүн ирлээ, галзуу хүн ирлээ гэж хашхиралдана. Ноён хатан бүгд сандран яадаг билээ гэлцэн бие биеийн ард орцгоож бушуу гарга! Бушуу гарга! гэж байна.

	БАТ — (гэрийн гаднаас нэгэн бүдүүн мод аваад гэрт дайран орж) та нар миний хүүхнийг гаргаж өг! Миний Цэцэг хаа байна (гэж ямагт хашхирна)

	ХИА — (Гэрийн гадна гүйж нөгөө хиагийн нэрээр хэлээд) Бушуу ир! Бушуу Бушуу! (Дотроос тэнхээтэй хиа гүйн ирнэ)

	НОЁН — (Хиа нарт) Бушуу энэ галзуу хүнийг хөөж гарга! Цохь! (тэнхээтэй хиа нар өвгөний модыг булаан түлхэн гаргаж чирч хаяад) Чам мууг ална шүү. Чи ямар хүн бэ? гэж байна. Өвгөн унаад хашхирч байна. Ноён хатан нар дээл хувцсаа засаад сууж хөлсөө арчих бөгөөд

	НОЁН — Энэ юун галзуу хүн бэ?

	ХУВИЛГААН — Энэ мэдэхгүй яасан хэцүү юм бэ?

	ХАТАН — Яасан айхавтар юм бэ? Миний айсныг хэлэх үү!

	 

	Хөшиг

	 

	АРАВДУГААР БҮЛЭГ

	 

	 

	Цаазын газар. Нөгөө этгээдэд Чулуунбаатарыг сөгтгөж алагч түшмэл нар тушаал гаргах нь: Ялтныг аваачиж зарлигийн бичгийг сонсго! Цэргүүд Чулуунбаатарыг аваачин сөгтгөж алахаар бэлтгэн гэзэг ба хоёр гараас хоёр тийш татаж нэгэн алагч сэлэм далайн байна.

	 

	ЧУЛУУНБААТАР — (Цаазын талбай дээр хүлээстэй гарахдаа дуулах нь: Дөрвөн уулын аялгуугаар)

	 

	Тунгалаг сайхан сарны гэрэл

	Түгээмэл орчлонг гийгүүлэхэд

	Түүний дор төрж хүмүүжсэн

	Түмэн амьтан сайхнаа хөө

	Хайрлаж өсгөсөн хүний биеийг

	Харгис этгээдийн эрхэнд алдаад

	Харанхуй засгийн хуулийн дор 

	Алахыг хүлээх хөөрхий хө 

	Хайртай төрсөн Цэцэг чамайгаа

	Халуун сэтгэлдээ дурсахын хамт

	Хамаг биеийн минь мэдрэл алдраад

	Харанхуйлан унахад ойрхон байна.

	Үнэн ёсыг үнэхээр алдсан

	Өмхий харгис засгийн ноёдыг

	Өргөн түмэн ах дүү нар минь

	Өтөр түргэн устгахыг захья.

	 

	ТҮШМЭЛ — (Зарлигийн бичгийг унших нь)Эдүгээ дээд эзний зарлиг буулгасан нь ван Гүрсоронзонгомбосүрэнгийн хошууны харьяат Чулуунбаатар зоримгоор хүнийг алсан тул тогтсон хууль ёсоор цавчин алагтун гэснийг хичээнгүйлэн дагаж ялтан Чулуунбаатарт сонсгоод төгсгөсөн хэргийн ёсоор гүйцэтгэн олонд цээрлэлийг үзүүлсүгэй! (гэж уншин төгстөл) Нэгдүгээр түшмэлээс цаазын сумыг барьж дээш өргөх бөгөөд том хар хутгач зэргээр хүний хүзүү дээр өргөнө ( Энэ үед гэрэл харанхуй болно) Харанхуйн дундаас Цэцэгийн дуулах нь: 

	 

	Хатуу харгис засгийн цаазаар

	Хайрт нөхрөө алуулж

	Холын ядуу гэр дэх

	Эцэг эхээсээ салав.

	Манай орны ардууд

	Магад цөмөөрөө адилхан

	Харгис ноёдын засагт

	Харанхуй хүчээр дарлагдаж байна.

	Ирэх сүүлийн цагт

	Энэ монголын оронд

	Эзэрхэг харгис сөнөж

	Эрхт туяа тустугай!

	Түмэн олон ардууд

	Төрсөн мэтээр нэгдэж

	Түгээмэл сайхан оронд минь

	Тунгалаг жаргал иртүгэй!

	 

	Төгсөв.

	 

	 

	
МАРАЛ ШАРЫН ЖҮЖИГ2

	 

	Гарах хүмүүс нь:

	 

	Марал хүүхэн — Гоёмсог бөгөөд түвшин байдалтай

	Билигт өвгөн — Цагаан сахалтай хөх хувцастай хэт хутгатай.

	Галсан — Гэрийн хүн ядуу хувцастай

	Шар хүүхэн — Завхай байдалтай гоёмсог хувцастай.

	Дандар — Дэгжин янзын хувцастай

	Лувсан хэмээх лам — Шовгор малгай, өргөн бүстэй

	Базар — Их янзтай, их биетэй, дэгжин хувцастай.

	Лхам — Ерөнхийдүүхэн хувцастай, тоорцогтой

	Тогооч — Уранхай, ноорхой хувцастай

	Буянт — Хятад хувцастай гаанс барьсан байна.

	Эмч лам — Шар дээл улаан орхимжтой

	Бавуу — Өргөн бүс, хөх дээлтэй

	Тунсаг — Хүрэн дээл хөндлөн малгайтай 

	Байцаагч түшмэл ба цагдаа нар байна. 

	 

	НЭГДҮГЭЭР ҮЗЭГДЭЛ

	 

	Нэгэн хогшил засал бүрэн төгс үзэсгэлэнтэй гэр байх бөгөөд нэгэн бага хүүхэн бичиг үзэж дорогш харан, хөдлөлгүй суун атал хөшиг нээнэ. Тэр хүүхэн бичгээ эргүүлэн уншаад алжаасан мэт болж, эвшээн суниаж, төдий босоод, нэгэн толь авч өмнөө тавин үс гэзгээ засан суутал гэнэт үүдний гадна хүн ханиаж ирэх чимээ гарна. Хүүхэн яаран толио нууж бичгээ аван уншин байтал нэгэн өвгөн орж ирээд таягаа тавин дээш сууж, малгайгаа авч тавин, сахлаа шувтарч, бас өврөөсөө тамхины хөөрөг гаргаж тамхи татан суугаад ийн хэлнэ:

	Марал аа! Хүү минь! Бичигтээ ямар болж байна даа. Сайн байна уу? Багшдаа загнуулаагүй биз?

	Марал: Эцгийн үг хэлэхийн хамт толгойгоо өндийж инээмсэглээд хэлэх үг олж ядан ийн тийн байж: Үгүй хэмээн нэгэн үг хэлээд төдий ичингүйрэн царай нь улайж дорогш харна.

	Эцэг нь түүнийг үзээд мөн инээмсэглэж ийн өхөөрдөн хэлнэ:

	— Хөөрхий миний муу охин минь юунд ичив бичгээ аваад нааш ир! Нааш ир!

	Марал, эцгийн дуудахад алгуурхан босоод дэргэд нь ирнэ. Эцэг нь хүүхний толгойг тэврэн үнсэж дэргэдээ суулгаад ийн хэлнэ:

	— За миний охин аавдаа бичгээ уншиж аль, аав нь дуулъя. Марал үзэж буй бичгээ уншина. Эцэг нь сахлаа шувтарч их л баярлан бие гар нь байж ядан хүүхнээ тэврэн авч үнсээд ийн хэлнэ.

	— Сайн хүү. Сайн хүү! Хүү минь чи саяхан сургуульд орсон атал яасан ийм түргэн сурав. Аав чинь би ийм цагаан буурал толгойтой болтлоо нэг ч юм сурсангүй үнэхээр сохор мухар лугаа адил. За яах вэ, миний хүү л сайн сур! Энэ гэгээн засгийн авралаар эрдэмтэй болбол хүү минь дээш дэвшиж дэргэдхээ гийгүүлэх чинь ойрхон шүү. 

	Хүүхэн дуугүй бичгээ үзсээр байна.

	Эцэг нь бас хэлнэ:

	— Ай хүү минь, одоо эх чинь наснаас нөгчсөн. Аав чинь би нас хөгширчээ. Ганц хүүхэн минь чи нас бага мэдэл богино өнчин шүү хэмээн хэлээд нулимс асгаруулан нүдний нулимсаа арчаад бас ийн хэлнэ:

	— Миний хүү сургуульдаа сайн явж, багш нараа хүндэлж заасан сургасныг нь нэг гэж орхилгүй цээжилж эрдэмтэй чадалтай болбол ямар ч алтан эрдэнэ олсноос илүү бөгөөд аав чинь би үхэвч санаа амар.

	Хүүхэн эдгээр үгсийг сонсоод даруй зовних мэт дорогш харж толгойгоо унжуулан байна. Тийнхүү байтал гэнэт гаднаас нэгэн завхай янзын хүүхэн ханцуй сэжлэн бөгс хаялж жороолсоор орж ирнэ.

	Марал түүнийг үзээд угтан босож инээмсэглэн:

	— Шар эгч сайн уу? Дээш суу! 

	Шар Сайн, чи сайн уу? Яагаа вэ, үзэгдэхгүй гэсээр урагш сууж өвгөнд ийн хэлнэ:

	— Билигт гуай, бие тэнхээ сайн уу? Энэ завсар Марал хүүхэн цай авч эцэг ба Шард хийж өгнө. Өвгөн хэлрүүн:

	— Сайн, сайн. Гагцхүү ойроос бие баахан муу л байна, гээд гайгүй зүгээр. За Шар чи юу хийж байна даа? Сургуульд явж байна уу?

	Шар:

	Сургуульд явсан ч юмгүй. Сургуульд яваад ч бид юу сурах вэ. Сураад ч юу хийх вэ дээ. Гэртээ л дэмий сууж байна.

	Өвгөн хэлнэ:

	— Хүү минь сурах хэрэгтэй шүү. Хэрэгтэй. Одоо болбол бүстэй, бүсгүй гэх юмгүй хэн эрдэм сурвал тэр дээш явдаг, хэн чадалтай болбол тэр, хүн шиг үзэгддэг сайн цаг биш үү? Ийм сайхан цаг та нарт хаанаас олдов вэ? Хөгшин би ч өвгөрсөн мөртөө сурах юм сан гэж санагдах болж байна.

	Шар хэлнэ:

	— Ай суръя гэвч бид одоо ухаан муу сэтгэл самуурч залхуу хүрэхээс цаашгүй, харин Марал дүү сайн сурч байгаа биз ээ.

	Өвгөн хэлнэ.

	— Марал зүгээр. Бага сага үзэж л байна даа. Тэгж тэгж нэг юм сурна биз дээ.

	Тийнхүү бүгдээр нэгэн зэрэг цай уулцан дуугүй суулцаж байтал өвгөн таягаа аваад дээш босож хуучин мэнгэр ханиадтай тул ханиасаар гарахад Марал хүүхэн Шарын хамт суун хоцорно. Шар инээмсэглэн Маралд ийн хэлнэ:

	— Дүү минь чи ердөө үзэгдэхгүй гэрээсээ гардаггүй юм уу? Марал хэлнэ:

	— Би сургуулиасаа ирээд бага сага юм идэж уугаад дараагаар шөнө болтол бичгээ үздэг. Тийнхүү байтал бас унтах болдог тул гадагш гарах чөлөө ергүй.

	Шар:

	— Үгүй, өдөр, бүр гэрээс гарахгүй байхдаа уйтгар чинь хүрдэггүй юү? Би бол толгой өвдөж нүд эрээлжлээд бие хөшиж хөл чилээд хэрхэвч тэгж сууж чадахгүй. Бурхан минь!

	Марал:

	— Бичигтээ болоод уйдахыг мэдэхгүй юм байна шүү. Одоо уйдвал хэзээ сурах вэ дээ. Харин өтөлсний хойно суръя гэвэл цөмд үнэхээр толгой өвдөж нүд эрээлжлэн бие хөшиж хөл чилэхээс зайлахгүй.

	Шар:

	— Үгүй тийм боловч бага сага гадуур явж зугаалж байвал сайн биш үү? Үргэлж суух чинь бие тамирт муу гэдэг биш бил үү?

	Марал:

	— Тэр ч үнэхээр тийм. Эгчийн хэлдэг мөн. Тийм ч болсон зугаалъя гэвч хаана зугаалах билээ дээ.

	Шар:

	— Зугаалах хэсэх газар хаана мундсан юм бэ. Энэ тэр айл ах дүүгээр хэсэхгүй юү. Энэ тэр хүнтэй танилцаж инээж ханиаж явахгүй юү. Чи ийм залуу сайхан насандаа жаргал цэнгэлээс хожидвол хэзээ жаргая, цэнгэе гэх вэ.

	Марал инээмсэглэн хэлнэ. Ай эгч минь айл хэсье гэтэл хүн сайн танихгүй, Ууланд зугаалъя гэтэл нөхөр хань үгүй үүнд ганцаараа төөрсөн амьтан биш дээ. Юундаа айл хэсэж явах вэ.

	Шар их л инээн хэлнэ: Хүн танихгүйд зовох юу байх вэ. Чи танихгүйд би танина. Чи намайг дагаад яв. Би танилцуулж өгөмз.

	— Марал танай танил ямар улс байдаг вэ?

	Шар Ай миний танилыг хэлбэл их олон байна. Чи манайд очоод үзээрэй! Цөм залуухан идэрхэн сайхан улсууд бий.

	Марал за за. Тэгэмз гэж инээмсэглэн хэлэхэд Шар хэлнэ.

	— Тэгэмз ч юу байх вэ. Чи маргааш заавал манайд очоорой! Би хүлээж баймз.

	Марал за за заавал очно. Та цай уу! гэж цай хийж өгөхөд Шар цайг авч уугаад, ширээн дээр, авдар дээр байсан зураг тэргүүтнийг авч үзэн сонирхон:

	Энэ юу вэ? гэж асуун аар саар юм хэлэлцээд

	Шар за явъя гэж босно.

	Марал суу, суу гэж суулган ядахад

	Шар бололгүй:

	— Надад яаруу хэрэг бий. Гэрт хүн хүлээж байна хэмээн шууд гарч явна. Явахдаа чи маргааш заавал очоорой гэж дахин дахин хэлж сая гарч очтол эсрэгээс Билигт өвгөн орж ирээд

	— Хүү минь чи явах нь уу? гэнэ. 

	Шар за явлаа гээд гарч одно. Марал түүнийг үдэж гаргаад эргэж ирэхэд

	Билигт асууруун:

	— Шар та хоёр яасан удаан юу ярив?

	Марал аа дэмий юм ярьж байлаа. Тэр намайг гэртээ очоорой гэж л байна.

	Билигт хүү минь чи түүнтэй их битгий нөхөрлө! Тэр ч баахан самуун явдалтай гэдэг шүү.

	Марал за за. Хаанаас гээд бичгээ авч уншин сууна. Эцэг нь таягаа тавьж ёо ёх хэмээн оронд хажуулан хэвттэл 

	(хөшиг далдална) 

	 

	ХОЁРДУГААР ҮЗЭГДЭЛ

	 

	Хөшиг нээмэгц Шарын гэр гарах бөгөөд гэрт нэгэн тогооны хүн гал түлж цай чанан сууна. Гэнэт гаднаас нэгэн дэгжин янзын хүн орж ирнэ.

	Тогооч түүнийг үзээд:

	Дандар гуай! Сайн уу? Дээш морил хэмээн цай хийж өгнө.

	Дандар: Сайн, сайн. Муу Шар хаачсан вэ?

	Тогооч: Саяхан гарсан. Хаана очсоныг мэдэхгүй. Та нэг бага хүлээхгүй юү! Удахгүй ирэх байх аа.

	Дандар цай ууж хүлээн сууна. Тогооч мөн гал түлж ажлаа хийж сууна. Гэнэт гаднаас Шар хүүхэн нэгэн хөндлөн малгай, өргөн бүс, хөөргөн савтай ламын хамт орж ирээд, Дандарын суун байхыг үзэж Шар инээмсэглэн ийн хэлнэ.

	— За чи сайн уу? Яачхав? Үхчихээ юү? Манайд ер ирэхгүй гэж хэлсээр дэргэд нь очиж сууна. Лам мөн нөгөө этгээдэд ганцаар сууж гаанс тамхи гаргаж татна. Дандар ламыг үзээд дургүй мэт болж уруулаа урвайлган ийн хэлж байна.

	— За яагаа вэ? Ирж байгаа юм биш үү?

	Шар: Чи цай уу! Суу! Цай уу! Сонин юу байна. За яриач дээ. 

	Дандар: Сонин юу байх вэ? Харин танайд л сонин юм үзлээ дээ!

	Шар: За манайд сонин юу харагдав? Дандар дуугүй байтал, лам Шарыг харж ийн хэлнэ.

	— Шар нааш ир! Хэдэн үг хэлье. Шар дэргэд нь босож очно. Лам Шарын чихэнд хэдэн үг хэлсэн мэт болоод дэргэдээ суулгана. Энэ завсар тогооч ламд цай авчирч өгнө. Энэ үед гаднаас нэгэн өргөн бүстэй, өндөр биетэй хүн орж ирээд Шарыг үзэж за сайн уу чи? гэхэд Шар

	— Сайн, сайн. Базар чи сайн уу? хэмээн босон харайн ханцуйнаас нь татаж суулгана.

	Базар хоймор суугаад тэрхүү лам хар хоёрыг нэгэн зэрэг хялайн хараад Шард хэлнэ.

	— За чи юу хийж байна? Нааш суу хэмээн татан дэргэдээ суулгаад чимхэн татан алиалан байна.

	Шар: Та яагаа вэ. Ер манайд ирэхгүй. Намайг их жигших болоо шив дээ

	Базар: Аа хаанаас. Би өчигдөр танайд ирэхэд чи гэртээ байсангүй. Харин чи хаагуур явж байна? 

	Шар: За дэмий донгос! Би өчигдөр ер гэрээс гараагүй гээд Тогоочид цай хий гэнэ. Тогооч бүгдэд цай хийж өгнө. 

	Базар тийнхүү наадан алиалан дэмий балай ярилцан байхад

	Лам үзэж ядаад ийн хэлнэ: Шар нааш ир!

	Шар сонссонгүй мэт Базар лугаа чимхэлцэн таталцан инээлцэж байна.

	Дандар мөн сууж ядан босоод ийн хэлнэ.

	— Шар нааш ир! Би явлаа. Гадаа чамд хэдэн үг хэлье.

	Шар босъё гэтэл Базар түүнийг үл тавина. Дандар уурлахдаа ламын дэргэд очиж сууна. Лам Дандар хоёулаа сайн болоод хоорондоо шивнэлцэн инээлцэн байна.

	Базар Дандарын инээлцэхийг үзээд дургүй мэт болж ийн хэлнэ.

	— Шар! Энэ улс чинь юу вэ?

	Шар: За яах вэ, миний танилууд байна.

	Базар: Би юу вэ?

	Шар: Чи юу? Чи ч мөн миний танил.

	Базар: Хош! Би чиний нөхөр чинь биш үү?

	Шар: За яагаа вэ тэгээд хэмээн ярилцаад Базар тэрхүү ламыг нэгэн зэрэг харж ийн асууна.

	— Лам авгай та чинь орон дацангийн санваартан байна уу? Олны дундах хар хүн байна уу?

	Лам: Миний юу ч байсан танд хамаатай юу!

	Базар: Хамаатай ч тэр, хамаагүй ч тэр. Асуусан хүнийг та яах нь вэ.

	Лам: Би орон дацангийн лам байна. Та тэгээд яах вэ?

	Базар: Аа тийм үү! Тэгвэл орон дацангийн лам хүн хороо харцуудаар хэсэж болохгүй.

	Лам: Хэсэх байхаа чамаар заалгахгүй.

	Базар: Та мөнөөхөн зарласан зарлалыг сонссон уу? Үгүй юу?

	Лам: Дуугүй.

	Гэнэт гаднаас нэгэн наймааны хятад орж ирнэ.

	Шар түүнийг үзээд ийн хэлнэ.

	За Буянт гуай сайн уу? Суу, яагаа вэ? Үзэгдэхгүй.

	Буянт: Сайн. Шар чи сайн уу? Ай энэ хэдэн өдөр жинчин ирээд чөлөөгүй байсан шүү. Чи яасан. Манайд очихгүй. 

	Шар: Над бас чөлөөгүй Буянт минь гээд тогоочдоо цай хийж өг гэж хэлнэ. Тогооч цай хийж өгнө. Буянт цайг авч уугаад инээн хэлнэ.

	Шар: За юу байна? Юунд дуугүй байна?

	Шар: Юу байх вэ дээ. Та ч манайд ирэхгүй. Сонин юм ч хэлэхгүй.

	Буянт их л инээн: Ай би ирдэг биш үү? Чи харин гэртээ байдаггүй биш үү? гээд Шарын гарыг барин авахад Шар сандран

	— Хүүе та яах нь вэ хэмээн гараа татан авна. Базар түүнийг үзээд нүдээ бүлтийлгэн царай хувилж налж сууснаа босож суугаад ийн хэлнэ.

	— Чи хаанахын муу илжиг вэ? Айлд орж ирмэгц эхнэр хүүхэнтэй хамаагүй ноцолдох...

	Буянт их л цочсон мэт болж Шараас ийн асууна.

	— За энэ танай юу байна аа?

	Базар хажуугаас: Муу илжиг ээ! Би үүний нөхөр нь байна. Чи яах гэв.

	Буянт нөхөр хэмээн сонсоод дээр сууж байснаа алгуурхан босоод урагш очиж Шарын дор очиж сууна. Лам, Дандар хоёр их л инээлцэн тамхи таталцан цай уулцан байна. Шар Базарыг харан хэлрүүн:

	— Базар та яаж байгаа юм бэ? Зүгээр хүнийг загнаад. Дуртай бол байж л байна биз. Дургүй бол явна л биз. Яршиг. 

	Базар: Хош хүү минь чи яавч миний гараас гарч чадахгүй шүү хэмээн бүгдээрээ бие биеэ харалцан нэгэн зэрэг дуугүй сууна.

	Гэнэт гаднаас өнөөх Марал хүүхэн бичгээ тэвэрсээр орж ирээд тэдгээр олон хүнийг үзэж зовсон мэт болон нүүрээ буруулан тэндээ зогсоно.

	Шар түүнийг үзээд босон харайн очиж хөтлөн:

	— Аа дүү минь! Чи ирэв үү? Суу, суу хэмээн дуудна.

	Марал нэгэн этгээдэд доош харан сууна. Шар цай хийж өгнө. Тэдгээр бусад нь түүнийг үзэж гайхалцан ширтэлцэн байна.

	Дандар ламд ийн хэлнэ: 

	— Бузгай хүүхэн байна шүү. Тийм ээ?

	Лам инээмсэглэн хэлрүүн: Харин гэм.

	Базар Маралд хэлрүүн: За хүүхэн! хаанаас ирэв?

	Марал ичингүйрэн Шард: Дараа ирье гэж хэлээд бостол Шар хэлрүүн: За сууж бай! Юунд яарав? 

	Марал бололгүй босож явтал Базар түүнийг: Бүү яар! Сууж бай! гэж татан суулгана. Марал дахин босож дутаан нөгөө этгээдэд гараад: Би явлаа гэж хэлээд гартал Дандар босон харайн татан бариад: Чи хайчих нь вэ? Бүү яв! гэж тавилгүй ноцолдон

	Шар уурссан мэт болж ийн хэлнэ:

	— Та нар яасан улс вэ? Хүний хүүхнийг зүгээр байлгахгүй гэхэд Дандар түүнийг тавина. Марал алдуурмагц яаран мэгдэн дутаан одно.

	Шар хилэгнэн: Яасан жигтэйхэн улс вэ? Та нар гээд Маралын хойноос гартал Марал хэзээний зугтаан явсан байна. Шар эргэж ирээд уурлан дуугүй сууна. Базар инээг хэлнэ.

	— Энэ чинь хэний хүүхэн? Хаа суудаг юм бэ?

	Шар: Хэнээр нь яах нь вэ?

	Базар хэлнэ: Үгүй зүгээр, асууж болохгүй юу? Шар дуугүй.

	Дандар инээн асууна: Энэ чинь нээрэн үнэхээр хэний хүүхэн бэ?

	Чи надтай танилцуулж өгөхгүй юу? Шар ер дуугүй ууртай сууна. Нэлээд болтол дуугүй. Зарим нь цай ууж, зарим нь тамхи таталцан суугаад Дандар гэнэт гаансаа цохиж: За явах юм байгаа даа гэнэ.

	Нэлээд болсны хойно лам бас хэлнэ: За явъя даа орой болох шив. 

	Базар тэд нарын явахгүй суухыг үзээд бас ийн хэлнэ. За би ч гэсэн явъя. Цаашаа хэрэгтэй юм сан гээд бас явалгүй бие биеэ харан явахыг хүлээлцэн сууна.

	Дандар бас гаансаа гаргаж цохиод. За нэг тамхи татаад явъя хэмээн тамхи татна.

	Лам ихээр эвшээн суниагаад: За явъя. Энд ч суугаад юу хийх вэ дээ гэж мөн л явалгүй байна.

	Буянт эд нарын явъя гэхийг сонсоод нэлээд баярлаж суусан боловч бие биеэ хүлээгээд явах царайгүй болсныг мэдсэн мэт төдий суудлаас босож: За явъя. Шар чи манай пүүсээр очоорой!

	Шар: Та суухгүй яагаа вэ? Юунд яарав? Сүүлд ирээрэй! хэмээн үднэ. Буянт гарч одно. Шар эргэж ирээд цай хийж уун сууна. Тэд нар мөн за явъя гэж байн байн хэлж хоосон үг нь хэзээний явсан бөгөөтөл хүнд бөгс нь орон дээр суусаар хоцорч хөшгөнд халхлагдан үзэгдэхгүй болно. 

	 

	ГУРАВДУГААР ҮЗЭГДЭЛ

	 

	Хөшгийн үүд дэлгэмэгц Маралын гэр гарна. Өвгөн аав нь орон дээр сууж маань уншин байх бөгөөд нэгэн тогооны хүн тэнд бөгцгөнөн юм хийж байна. Гэнэт гаднаас Марал хүүхэн номоо сонирхсоор түргэн түргэн алхалж сүйлгэлэн орж ирээд өөрийн орон дээр шууд очиж унан суугаад сүйлгэлэн амьсгаадаж нэг юмнаас цочсон мэт байна.

	Эцэг нь түүнийг үзээд: Хүү минь чи яагаа вэ? Юунаас айна вэ? хэмээн асууна.

	Марал ядаж ядаж: Айсан биш гэж нэгэн үг хэлээд орон дээр түрүүлгээ харж хэвтэнэ. 

	Өвгөн яаран өндийн босож дэргэд нь ирээд толгой тархийг нь барьж, бас элэг цээжийг нь дарж үзээд хэлрүүн: Хүү минь чиний зүрх баахан түгшиж халуурсан мэт байх чинь яагаа юм бол, үзүүлэлгүй горьгүй гээд тогооны хүндээ ийн хэлнэ: 

	— Галсан гуай! Та бушуухан баруун айлын эмч ламбугайг залаад ирээч!

	Галсан за хэмээн яаран явна. Өвгөн бурхныхаа дэргэд очиж нэгэн утлага аваад хүж ноцоон утлагаа асааж охиноо утаж байна. Удалгүй Галсан нэгэн ламын хамт яарсаар хүрэлцэн ирнэ. Лам орж ирээд олбогт ямбалан суухад Галсан цай хийж өгнө.

	Өвгөн хэлрүүн: 

	— Түвдэн гуай! Бие лагшин сайн уу

	Лам хэлнэ: 

	— Сайн. Та сайн байна уу?

	Өвгөн: 

	— Сайн, сайн.

	Лам хэлнэ: 

	— Танай хүүхэн яагаа вэ?

	Өвгөн: 

	— Үгүй сая ирээд үг ч хэлж чадахгүй. Зүрх нь түгшээд бие нь чичрээд байна. Чухам яасныг мэдэхгүй. Айхдаа танд хэлүүллээ шүү дээ.

	Лам: 

	— Яагаа юм бол гээд сая олбогоос салж хүүхний дэргэд ирээд нэгэн зэрэг судсыг барьж үзээд бас элэг цээжнээс эхлүүлэн энд тэнд нь цөм гараа явуулан тэмтрэн магадлан үзээд ийн хэлрүүн:

	— Үгүй ер гараг саа гэхэд гараг саа биш, юм дайрлаа гэх ч юм дайрсан биш гээд бас нэгэн зэрэг судсыг барин үзээд ийн хэлнэ: 

	— Зүрхний гал нь дээш хөөрч сэтгэл ухаан нь самууран буй. Нэг муу ад наалдсан шиг байна. Нэлээн хүнд болох магадгүй.

	Өвгөн айсан мэт болж хэлнэ: Одоо яах билээ. Ламбугай та минь авар! 

	Лам— Би ч яах вэ. Эм өгье дөө. Түүнээс гадна нэг баахан ном унших хэрэгтэй шиг байна.

	Өвгөн хэлнэ — Яах вэ, яах вэ. Тэр номыг та л уншиж хайрла даа. Юу юу орох юм бол?

	Лам— За яах вэ тэгье дээ. Орох юм бол энэ хүүхний шинэхэн сайн хувцас нэг, бас нэгэн хэсэг улаан даавуу, арвайн гурил, арц, зандан тэргүүтэн хэрэглэгдэнэ гэж нэгэн зэрэг тоочно.

	Өвгөн— За, за цөм байна, цөм байна. Гагцхүү үүнийг хэзээ унших бол.

	Лам— Одоо ч уншихад яах вэ дээ. Та яваад манайхаас эмийн богц, төмөр хонх аваад ир гэж Галсанд хэлэхэд 

	Галсан — За хэмээн гарч одов.

	Өвгөн хүүхний дээл хувцсыг тайлан хэвтүүлж бурхан тахилаа засан байна. Удалгүй Галсан ламын юмыг авсаар орж ирнэ.

	Лам төдий эм боож халуун бүлээн усаар даруулан уулга хэмээн өвгөнд өгөөд ном уншихаар бэлтгэж өнөөх бэлтгэсэн юмсыг засан тавьж тахил балин үйлдээд байна. Өвгөн эмийг хүүхэнд уулган байна. Лам төдий завилан суугаад их дуугаар номоо эхлэн уншиж хонх хөдөлгөн дамар дэлдэж очир эргүүлэн хуу пад гэх зэргээр элдэв маяг гаргаж нэлээд суусны хойно тэрхүү өмнөө бэлтгэн тавьсан гурилан хүнийг аваачиж хайлуул гэнэ.

	Галсан— За хэмээн түүнийг авч гарна.

	Лам дараа дараагаар пад пад хэмээн алга ташиж байтал хөшгийн үүд хаагдаж алганы дуу нь мөн сонсогдсоор хоцорно.

	 

	ДӨРӨВДҮГЭЭР ҮЗЭГДЭЛ

	 

	Хөшгийн үүд нээгдмэгц нэгэн модтой цэцэрлэгийн ой байна. Удалгүй Базар Шар хоёулаа гарч алхсаар ирэх бөгөөд Базарын баруун гар нь Шарын хүзүү дээр явна. Хоёулаа дэмий юм ярилцаж яваа мэт боловч үг нь төдий л тодорхой сонсогдохгүй байна. Хоёулаа тийнхүү явсаар нэгэн унасан хөндлөн модон сандал дээр очиж сууна.

	Базар асууруун — Өнөөх чинь энд буй за?

	Шар — Тийм, тийм. Энд л ирдэг юм даг. Жаахан хүлээж байтал ирэх байгаа. 

	Базар Шарыг баруун талдаа суулган хүзүүгээр нь тэвэрч алиалан шоглон сууна. Гэтэл зүүн талаас нь нэг хүн явсаар ирээд Базарын мөрийг алгадахад Базар цочин гэдрэг харж үзээд сая таньсан мэт болж инээн Шарын хүзүүнээс гараа авч ийн хэлнэ — За Бавуу Сайн уу чи? Бас энд юу хийж яваа вэ? 

	Бавуу инээн — Сайн, сайн. Яах вэ зугаалж явна. Чи харин эхнэртэй юу хийж байна? 

	Базар инээн — Юу хийх вэ. Мөн бас л зугаалж л явна. Чи өнөөхдөө очсон уу?

	Бавуу инээн — Аа түүнээс чинь их жигтэй юм болсон шүү!

	Базар гайхсан мэт болж — За яагаа вэ? хэмээн хоёул нэгэн хүүхэнд очсон ба тэр нь нөхөртэй учир хэрэг бүтсэнгүй гэж зэрэг дэмий балай ярилцан байна. Энэ хоёр ухаангүй ярилцан байхын хооронд баруун этгээдээс нэгэн Тунсаг хэмээх Шарын хуучин танил хүн явсаар ирээд гэнэт Шарыг үзэж дэргэд нь ирээд хоёул ярилцах дохилцох инээлцэх мэт болоод тэр хүн Шарыг татан босгож баруун талдаа суулгаад өөрөө Шарын оронд сууж хоёул хэлэлцэн дохилцон байна. Базар түүнийг мэдээгүй хараагүй бөгөөд Бавуу лугаа ярилцсаар байна.

	Бавуу хэлрүүн — Тэгээд тэр өдрөөс хойш ер олигтой юм олдоогүй. Харин чи л сүрхий явж байх шив. Энэ хүүхэн чинь зөв.

	Базар — Энэ нь миний шинэхэн танилцсан амраг хүүхэн гээд эргэж харалгүй гагцхүү гараар Тунсагийн хүзүүг тэвэрч Бавуу лугаа хэлэлцэн инээлцэн байна. Тунсаг яриандаа болоод түүнийг хайхралгүй Шар лугаа хэлэлцэн тэмүүлэн гар хөлөө сарвалзан байна. Бавуу түүнийг эндүүрэн тэвэрч байгааг үзээд их л инээн ийн хэлнэ — Яасан сайхан хүүхэн бэ? Танай хүүхэн?

	Базар мөн инээж — Зүгээр шүү! Миний хүүхэн хэмээн Тунсагийн хүзүүг татаж өвөр дээр авчраад таалан орхиж сая өөр хүн болсныг мэдэж их л цочин босон харайна.

	Тунсаг сая түүнд тэврэгдсэнээ мэдээд их л хилэгнэн босож хараан хэлэв. Чи яасан сохор золиг вэ? Эр эм хүнийг танихгүй тэвэрч үнсээд, 

	Базар ичсэндээ мөн хараан хэлрүүн — Чи харин яасан мал шиг золиг вэ. Хүний дэргэд ирж амар мэнд ч үгүй суугаад, бас хүний хүүхэнтэй алиглаж байх чинь. Тунсаг хэлэх үгээ олж ядаад уурлан гар хөлөө нухлан байв. Базар урагш алхаж Шарыг татан авчирч зүүн талдаа суулгаад Тунсагийг муухай харж ийн хэлрүүн — Чи хаа газрын хэн гэгч вэ?

	Тунсаг түүнээс нэлээд зайтай сууж хэлрүүн — Хэнээр нь чи яах нь вэ.

	Базар — Асууж болдоггүй юм уу хэмээн хоёулаа хэрэлдэж байх завсраа Бавуу мөн Шар лугаа хэлэлцэх мэт дохилцон Шарыг татан босгож зүүн талдаа суулгаад өөрөө мөн түүний урьд сууж ярилцан байв.

	Базар Тунсаг лугаа нэг зэрэг элдвээр хараалцан хэрэлдээд ашгүй золиг байна шүү. Намалдгийг нь цөмлөж баймаар. Харин тийм гээд эргэж Шарын хүзүүгээр тэврэн авахад Шар биш харин Бавуу байх тул их л хилэгнэн хэлрүүн — Муу Бавуу чи намайг дарлах нь уу? Яршиг шүү хэмээн Шарыг татан авчирч баруун талдаа албадан суулгав. 

	Шар их л уцаарлан яасан жигтэй юм бэ хэмээн үглэн явав.

	Бавуу хэлрүүн — Наадах чинь чиний эхнэр юм уу? Хэзээ ёсолж төрөлж авав? Би мэдсэнгүй.

	Базар — Эхнэр ч тэр, биш ч тэр өнөөдөртөө намайг дагаж яваа юм. Чи тэгээд салгах гээ юу?

	Бавуу — Салгах ч гэсэн юмгүй байна шүү. Чиний танилтай хүн танилцаж болдоггүй юм уу? гэж хэрэлдэн байна. Энэ хоёрын хэрэлдэн байх хооронд Тунсаг Шарыг даллан аваачаад хоёулаа ярилцсаар нэгэн модны цаагуур орж очно. Базар бас л мэдээгүй Бавуутай хэрэлдэн байна

	Бавуу түүнийг үзэж мэдээд их л инээн хэлнэ — Ай хөөрхий ганц хүүхнээ хариулж чадахгүй бас надтай хэрэлдэх санаатай. Ядахдаа тэр нь ч дэргэд нь байгаасай даа.

	Базар — Чиний дэргэд л очихгүй дээ гэж их зантайгаар эргэж Шараа харахад Шар үзэгдэхгүй болсон тул яаран мэгдэн босон харайн суудалд нь сайтар эрж модны доогуур шагайн харж арга ядан байна.

	Бавуу түүнийг үзээд алгаа ташин инээж байна. Базар нэгэн зэрэг гайхан зогсож Шар хэмээн байн байн өндөр дуугаар дуудсаар модон дотор орно. Бавуу их л инээсээр нэг тийш яван өнгөрөв. Базар Шарыг хашхиран дуудахад үзэгчдийн дундаас нэгэн хүн — Аа хэмээн нэгэн удаа хариулбал их л инээдэмтэй болой. 

	Гэнэт Тунсаг Шарын хамт модны дотроос гарч ирээд алгуурхан алхан явж нэгэн цэцэгтэй модны дэргэд ирээд Тунсаг хэлрүүн — Чи энэ модны нэрийг мэдэх үү?

	Шар — Би мэдэхгүй, юу гэдэг юм?

	Тунсаг — Энэ модны нэр бол Майлс гэдэг юм.

	Шар — Самар ямар модонд ургадаг юм.

	Тунсаг — Чи самрын модыг үзээгүй гэж үү? Самрын мод бол энэ нарстай адилхан, самрын модонд хэрэм олон байдаг шүү гээд бас нэг чондуул цоолсон модыг үзээд түүнийг их л гайхан 

	— Чи хар аа! Энэ модыг чондуул цоолсон байна шүү гэж тэр модыг зааж зуран байгаад эргэж харваас Шар үзэгдэхгүй болсон байв. Түүнийг тийнхүү зааж ярьж байх хооронд Базар гарч ирээд Шарыг дагуулан модны цаагуур орж явсан байна.

	Тунсаг Шарыг байхгүй болсныг гайхаж үүгээр түүгээр эрэн модны далдуур орж очно. Нөгөө этгээдээс Базар Шарыг дагуулан ярилцан дохилцсоор гарч ирээд Шар газраас нэг чулуу олж их л гайхан хэлрүүн:  

	— Энэ яасан жигтэйхэн чулуу вэ? Шил гэхэд шил биш, шаазан гэхэд шаазан биш, Чи үзээч! гэж Базарт өгнө.

	Базар тосон аваад хэлрүүн — Энэ бол говийн чихэр чулуу гэдэг юм. Харин яагаад энд ирэв.

	Шар — Аа тийм үү. Би ер үзээгүй чулуу байна.

	Базар гэнэт баруун урагш харж — Чи хараач тэр олон галуу явна. Гурван салаа цуварсан байна шүү. Яасан жигтэй юм хэмээн тийш харж зааж байх энэ хооронд Тунсаг модон дотроос гарч шууд ирээд Шарын гараас татаж чирсээр явна.

	Базар ганцаараа галуу зааж нэгэн зэрэг яриад — Шараа чи хараач! хэмээн эргэж харваас Шарыг Тунсаг татан чангаан явж байх тул яаран мэгдэн — Хүүе чи хаачих нь вэ? гэж нэхэн очиж Шарын баруун гараас татан чангаана.

	Тунсаг мөн зүүн гараас нь чангааж байна. Шар дунд нь тэлэгдэж элдвээр бархиран хилэгнэн 

	— Хүүе аллаа. Яаж байгаа юм бэ. Яршиг гэтэл хөшгийн үүд хав хийтэл хаагдана. 

	 

	ТАВДУГААР ҮЗЭГДЭЛ

	 

	Хөшгийн үүд ярагдмагц нөгөө мод цэцэрлэг хэвээр боловч хүний бараа үгүй байна. Нэлээд суусан хойно, үзтэл Марал хүүхэн нэгэн сургуулийн бүсгүй нөхрийн хамт дундаа нэгэн бичиг дэлгэн барьж хоёул түүнийг унших мэт, тайлбарлах мэт дохилцсоор бас нэгэнтээгүүр алгуурхан алхалсаар гарч ирээд Марал газраас нэгэн цэцэг авч

	— Энэ ямар нэртэй цэцэг вэ? Чи мэдэх үү?

	Нөхөр нь — Аль хаана вэ? Энэ чинь сеймиг гэдэг цэцэг биш үү. Хоёул явсаар өнөөх унасан модон дээр очиж суугаад бичгээ харж заалцан, дохилцон байна. Гэнэт модны дотроос Базар Шарын хамт явсаар гарч ирээд Маралын сууж байхыг үзээд яаран гэдрэгээ сэмхэн алхалж буцаад модонд орж толгойгоо цухуйлган харж байв.

	Марал тэр хоёул үг хэлэлцэн сууж нэлээд удсаны хойно гэнэт Маралын нөхөр нь муухай хашхираад харанхуйлан уналаа. Марал их л цочиж хоёр гараа сарвайлган босоод гайхаш алдран урагш очиж нөхрийн толгойг тэврэн гар хөлийг барьж айн цочин, арга алдарна. Яах билээ, яах билээ хэмээн гашуудан байтал Базар Шар хоёр модны дотроос гарч зугаалан явж байгаа хүн мэтээр алхалсаар ирэв.

	Гэнэт эднийг үзсэн мэт Шар Маралыг дуудан ийн хэлрүүн — Хүүе Марал дүү минь! Чи энд юу хийнэ.

	Марал цочин босож Шарыг үзээд ийн хэлрүүн — Би энэ нөхөртэй энэ модон дээр сууж байтал нөхөр минь гэнэт юу болсон, яасныг мэдэхгүй унаад амьсгалгүй болоод байна. Яах билээ? Эгч минь гэхэд Шар ихэд гайхсан мэтээр түүнийг барина.

	Базар нүдээ гөлийлгөж байгаад ийн хэлрүүн — Чи муу ятуу өөрөө алсан байлгүй дээ. Чамайг барьж аваачна даа.

	Марал яаран — Би яалаа гэж алах вэ? Та харин яах нь вэ?

	Базар — Яана гэнэ ээ чи. Үзсээр байтал алаагүй гэнэ ээ чамайг Яаманд хүргэж өгнө дөө!

	Марал — Би алсан биш гэж уйлна.

	Шар хажуугаас нь Маралд хэлрүүн — За чи ч алсан болог дээ. Өөр хүн үзээгүйгээс хойш гайгүй айх юмгүй. 

	Бушуу явъя хэмээн Маралын гараас чирээд аваачна. Базар мөн дагалдан явна. Тэр нөхөр нь тэднийг явснаас хойш нэлээд удаж сая бага ухаан орж сэргээд дээш өндийн босож ийш тийш нэгэн зэрэг хараад хэлрүүн 

	— Үгүй би Маралтай хамт ирсэн бололтой билээ. Тэр маань хаачив. Үгүй нэг нөхөр нь муужирч хэвтэхэд хаяад явах харин нээрээ сонин нөхөр байна даа гээд дээш босож сажилсаар яваад өнгөртөл хөшиг ч хаагдана.

	 

	ЗУРГААДУГААР ҮЗЭГДЭЛ

	 

	Хөшгийн үүд сөхтөл Шар хүүхний хуучин гэр хэвээрээ байв. Гэрт нэг ч хүнгүй. Түдэлгүй гаднаас Базар Шар хоёр Маралыг татаж түлхсээр орж ирээд Маралыг орон дээр суулгаж Базар хажууд нь сууна. Базарын наад талд Шар сууна. Марал ханцуйгаараа нүдийг дарж уйлан байна. Базар Шарын чихэнд хэдэн үг шивнэн хэлэв.

	Шар толгойгоо дохиод Маралд ийн хэлрүүн — Чи одоо тэр хүнийг алсныг бид хоёроос өөр хүн мэдээгүй. Энэ хэргийг дарахад ядах юмгүй. Гагцхүү Базар чамд их хайртай чамтай сууя гэж байна. Чи хэрэв зөвшөөрвөл тэгээд юм ч үгүй дээ.

	Марал дуугүй уйлаад ийн хэлрүүн — Та нар намайг миний гэрт хүргээд аль. Өөр юмгүй.

	Шар инээн — Чи тэгвэл чухам үнэн үгээ хэлчих дээ. Тэгсний чинь хойно чамайг хүргээд өгөмз. Марал дуугарахгүй гагцхүү уйлан байна.

	Базар инээн хэлрүүн — Марал аа битгий уйл! Уйлж юу хийх вэ? Чи намайг тоохгүй байна уу? Над хөрөнгө гэвэл хөрөнгө байна, нэр гэвэл нэр байна. Баян Базар гэж хэн ч мэднэ. Чи надтай суувал юугаар ч дутахгүй. Би чамд юу нь муу байна? Чи хэлээд аль Марал дуугүй байна.

	Базар хэлрүүн — Марал аа! Би чамд нээрээ их хайртай шүү. Нааш ир! Үгүй нааш ирээч. Марал хөдлөлгүй уйлан байна. Базар гар сунган Маралыг дэргэдээ татан авчирна. Марал уйлан уцаарлана. Базар Шарыг гар хэмээн дохино. Шар гарч явна. Базар Маралыг хүзүүгээр нь тэвэрч үнсье гэнэ. 

	Марал хилэгнэн түлхэж зайлсугай гэнэ. Базар хүчээр тэврэн авна. Марал их л уурлан их ноцолдон уйлан бархиран 

	— Эгчээ, эгчээ? гэж хашхирна. Базар мал мэт ичгүүргүй ноцолдоно. Гэнэт гаднаас Дандар орж ирнэ.

	Базар түүнийг үзээд сая Маралыг тавьж дээл хувцсаа засан инээн хэлрүүн 

	— Дандар гуай! За сайн уу? Юу хийн явна?

	Дандар мөн инээн — Та харин сайн уу? Юу хийж байгаа юм?

	Базар Сайн сайн. Юу хийх вэ дээ. Энэ нэг шинэ танилтай болоод тоглож л байна.

	Дандар — Аа тийм үү? Шар хааччихсан бэ?

	Базар — Шар гадуур яваа байх. Та түүнтэй уулзах нь уу?

	Дандар — Харин уулзвал зүгээр юм сан.

	Базар — Шар хойд гэрт байгаа байх аа. Та очиж уулзахгүй юу. Шар чамайг хүлээж л байдаг байх.

	Дандар — Аа тийм үү. Нэг уулзчихъя байз гээд гарна.

	Базар түүнийг гарсан хойно даруй Маралд ийн хэлрүүн — За чи одоо миний дураар болох уу? Үгүй юу! Үгүй бол би одоо хүчээр үзнэ шүү. Марал мөн уйлсан хэвээр дуугүй байна.

	Базар инээн хэлрүүн — Чи юунаас ичнэ. Бид хоёрын дэргэд гаднын хүн байхгүй. Чи миний хүссэнийг дагавал би бас чиний хүссэнийг дагана хэмээн Маралыг тэврэн авахад Марал уурлан түлхэн явуулж өшиглөн маажлан байна.

	Базар их л хилэгнэн — Муу өлөгчин чи ийм догшин бий. Би чамайг барьж хүлчхэж байгаад үзнэ дээ хэмээн босон харайж Маралыг дарж бүсийг нь тайлан авах гэхэд Марал их л бархиран амь авар хэмээн бархиран ноцолдон байна. Базар хүчээр ноцолдсоор бүсийг тайлан авав.

	Гэнэт гаднаас хоёр эргүүлийн цагдаа сэмхэн алхалсаар ирээд хүн уйлан бархирахыг сонсоод гэрийн гадна ирж чагнан байна. Базар Маралын бүсийг тайлж аваад хоёр гарыг нь ард нь аваачин бүсээр хүлнэ. Марал ноцолдон уйлан эгч, эгч! гэж хашхирна.

	Базар түүнийг хүлээд гаанс тамхи гарган хажууд нь сууж тамхи татан ийн хэлрүүн: 

	— Чи одоо миний гарт орсон шүү. Чи дуртай дагавал би чамайг зовоох юмгүй. Дургүй бол хүчээр үзнэ дээ гэж хэлээд тамхи гаансаа тавин дээш босож өөрийн бүсийг тайлан — Чи намайг үзэж бай чадна уу? Үгүй юу хэмээн хэлж шууд очиж Маралыг тэвэрч аваад үнсэхэд Марал уйлан бархиран амь авар эгчээ! ахаа! гэж хашхирахад хоёр цагдаа орж ирээд хүлээн зогсоно.

	Базар түүнийг үзэж их л цочин босон харайж нөгөө тийшээ очиж сууна.

	Цагдаа асуув — Та нар яаж байгаа улс вэ?

	Базар босоод номхон байдал гарган хэлнэ — Энэ хүүхэн нэг хүнийг хорлон үхүүлснийг би барьж ирээд зохих газар хүргэж өгөх гэтэл энэ харин намайг маажин харааж (хүлээхгүй загнахад би үүнийг барьж хүлээд хүргэж өгье гэж байна)

	Цагдаа — Үүнийг барьж хүлэхдээ өөрөө тайчсан учир юу вэ?

	Базар — Үгүй би үүнтэй ноцолдож байтал бүс алдуурчээ.

	Цагдаа хэлрүүн — Та хоёрын хэргийг бид мэдэхгүй. Зохих газар очиж хэргээ мэдүүл хэмээн нэгэн буутай цагдаа Базарын ард очиж буугаа тулган яв гэнэ.

	Базар айн цочиж бүсээ бүсэлж — За яах вэ? Ялтныг барьсан би харин баригдах нь хэмээн туугдан явна. Нөгөө цагдаа нь Маралын бүсийг тайлан авч явтал хөшиг хаана.

	 

	ДОЛООДУГААР ҮЗЭГДЭЛ

	 

	Хөшиг нээгдмэгц цагдан сэргийлэх газрын хоёр байцаах түшмэл сууж байна.

	 

	Нэг цагдаа хажууд нь зогсож байхад байцаагч ийн хэлрүүн — Тэр Марал хүүхнийг оруул! гэнэ.

	Цагдаа — За хэмээн гараад Марал хүүхнийг дуудан оруулна. Марал орж ирэхэд сандал тавин суулгана.

	Байцаагч асууна — Чиний нэр хэн? Нас хэд? Аль аймаг хошуу? Хаа суудаг. Яаж тэр Базар чамайг гэртээ дагуулан авч ирсэн бэ? Аваачсаны хойно хэрхсэнийг нэг нэгээр тодорхойлон мэдүүл!

	Марал хэлрүүн — Миний нэр Марал. Нас 15. Эцгийн хамт энд суудаг бөгөөд уул нутаг бол Хантайширын аймаг... хошуу энд сургуульд сууна гээд бас тэр өдөр хэрхэн зугаалан явсан ба түүний нөхөр Лхам хэрхэн мэдээ алдан унасан. Базар, Шар нар түүнийг яаж гэртээ дагуулан аваачсан. Базар яаж түүнтэй хүчирхийлэн явалдсугай гэсэн зэргийг нэгд нэгэнгүй мэдүүллээ. Байцаагч түүнийг цөмийг бичиж авав. Байцаагч түүнийг хараад дараагаар Базарыг дуудаж нас аймаг хошуу тэргүүтнийг асуугаад хэрхэн учир чи насанд хүрээгүй охин лугаа хүчирхийлэн явалдсугай гэсэн үнэн учраа мэдүүл гэнэ.

	Базар — Гончигсум минь! Яасан нүгэлтэй янхан бэ тэр чинь. Хэн түүнтэй хүчирхийлэн явалдах гэсэн юм бэ? Харин тэр чинь хүн алаад байхыг би олж мэдээд хүргэж барих гэж байснаас өөр юмгүй.

	Байцаагч — Чи түүнийг хүргэж өгөх гэсэн юм бол шууд хүргэж өгөхгүй гэртээ аваачиж ноцолддог хүлдэг учир юу вэ? Тэр ч яах вэ. Үхсэн хүн чинь хаана байна? Чи түүнийг юунд хамт авчирсангүй вэ? Чухам хэрхэн алсныг мэдсэн үү?

	Базар — Энэ хүүхэн түүнд хор өгч алсан бололтой. Тэр үхсэн хүн нь тэр газартаа бий байх. Би түүнийг нь яаж авчрах вэ. Үүнийг нь харин дөнгөж дангаж хүлэхтэй уяхтай авчирсан. Би толгой нүцгэн явж байсан. Тэгээд гэртээ харьж малгайгаа өмсөх гэсэн юм.

	— Чи хэнтэй явж байтал энэ хүүхэнтэй уулзсан бэ?

	Базар — Би Шар гэдэг танил хүүхэнтэй явж байтал энэ хүүхэнтэй уулзсан.

	Байцаагч цагдаа дуудаж ийн хэлрүүн — Чи яваад урьдаар тэр үхсэн хүнийг магадлаад дараагаар Шар хүүхэн ба Маралын эцэг, Лхам хэмээх хүүхний эцэг нарыг дуудан ирэгтүн.

	Цагдаа — За хэмээн гарна.

	Байцаагч Базарыг гаргаад хүлээж суухын завсар нөгөөдөхтэйгөө ийн зөвлөлдрүүн — Та энэ хэргийг юу гэж бодож байна?

	Нөгөө байцаагч хэлрүүн — Энэ хүүхэнд хүн алах зориггүй мэт. Хамаг хэрэг Базарт байгаа бөгөөд Базар энэ хүүхэнд дурлаж хүчирхийлэн явалдсугай гэсэн нь лав үнэн буй заа. Гэвч тэр Шар гэдэг хүүхнийг сайтар арга гаргаж асуувал мэдэгдэх буй заа хэмээн ярилцан байтал гэнэт гаднаас цагдаа ирээд Шар хүүхэн ба Маралын эцэг хоёр ирлээ. Нөгөө нь дараа нь ирнэ. Тэр үхсэн хүний хүүрийг олсонгүй.

	Байцаагч — Шарыг оруул! Шар орж ирнэ.

	Байцаагч ширээнээс босож түүнийг угтан аваад морилж суу? хэмээн ширээ заан суулгана. 

	Шар айсан байдалтай ирсэн боловч байцаагч түүнийг хүндлэн үзсэнд их зантай болж хариу ёслон гэмгүй гэмгүй хэмээн суун ийн хэлрүүн — Намайг ямар хэрэгтэй дуудав? Байцаагч инээх царайгаар хэлрүүн 

	— Эрхмийг энд урьсан болбол онц юмгүй нэг хэдэн үг лавлая гэсэн юм.

	Шар — За ямар хэрэг?

	Байцаагч — Тийм ч чухал хэрэг биш. Аар саар хэрэг. Та Марал гэдэг хүүхнийг таних уу?

	Шар — Танилгүй яах вэ?

	Байцаагч— Тэр хүүхэн одоо хаана байна?

	Шар тэр хүүхэн одоо гэртээ байгаа биз дээ.

	Байцаагч — Тэр хүүхэн ойрдоо танайд очсон уу?

	Шар — Үгүй, үгүй. Манайд очих байтугай үзээгүй шүү.

	Байцаагч бас асууруун — Та Базар гэдэг хүнийг таних

	уу?

	Шар — Танилгүй яах вэ. Тэр чинь харин манайхаар явж байдаг юм. Гэмгүй танилцсан юм.

	Байцаагч — Тэр хүн ойрдоо танайд ирсэн үү?

	Шар — Үгүй, үгүй. Үзээгүй. Харин яагаа юм бол доо.

	Байцаагч хэлрүүн — Таныг харин үнэнээр хэлэх сайн хүн хэмээн санасан юм сан. Та харин ийм зальтай хүн үү? Тэр Базар, Марал цөм энд байна. Цөм хийсэн хэргээ улайгаад байна. Та хэчнээн ч нууя гэвч нууж чадахгүй буй заа. За Базар та хоёр тэр хүүхнийг юу гэж хэлэлцсэн ба хэрхэн Базар түүнтэй явалдсугай гэсэн нь цөм илэрсэн. Хэрэв та үнэнээ хэлэхгүй бол ял чинь хүнд болно шүү хэмээн царайгаа барайлгана.

	Шар эдгээр үгсийг сонсоод их л цочин ийн тийн бодон дуугүй байна.

	Байцаагч түүнийг түргэн хэл гэнэ.

	Шар арга ядаад ийн хэлрүүн — Би их буруу болжээ. Таны хэлсэн цөм үнэн. Базар хэзээнээс тэр хүүхэнтэй дуртай бөгөөд хүчээр авах гэж хэлэлцэж явсан. Харин тэр өдөр Базартай явж байтал Марал хүүхэн тэнд нэгэн нөхөртэйгөө суун байтал нөхөр нь гэнэт харанхуйлан унасан тул бид хоёр түүнийг айлган авчраад Базар намайг гар гэсэнд би гараад өөр айлд очиж байсан. Тэр хоёр хэрхсэнийг үл мэднэ. Энэ нь түмэн үнэн. Өөр юмгүй.

	Байцаагч асууруун — Тэр харанхуйдсан хүн нь хаана байна вэ? 

	Шар — Бид Маралыг авчрахыг бодсоноос биш түүнийг хайхарсангүй. Байцаагч төдий Базар, Марал нарыг дуудан оруулж амь нүүр тулган асууна.

	Базар огт хүлээхгүй ийн хэлнэ. Энэ Марал хүн алсан нь үнэн. Би түүнийг барьж хүргэхээр байсан нь үнэн хэмээн өчнө.

	Байцаагч Шарыг — Саяын үгээ хэл гэнэ.

	Шар урьд ёсоор тоочин хэлнэ. Базар сонсоод — Хош муу өлөгчин, дэмий солиу бүү яригтун гэнэ.

	Байцаагч — Та хоёр энэ газар хэрэлдэж үл болно. Хэчнээн элдэвчлэвч үнэн хэрэг нь тодорхой хэмээн хэлж байтал гаднаас Лхам хүүхэн цагдаагийн хамт орж ирнэ.

	Базар тэд нар түүнийг их л гайхан харж байтал байцаагч Базараас асууруун — Чи түүнийг хүн алсан гэнэ. Эдүгээ алсан хүн нь амьд байна. Чамд бас хэлэх үг байна уу?

	Базар нэг зэрэг үг олж ядан байгаад ийн хэлрүүн — Үгүй энэ хүн арай биш байхаа. 

	Байцаагч хэлрүүн — Одоо нэгэнт хэрэг тодорсон тул хэлэлцэх зүйлгүй болжээ. Та нар гарч бай гэж гаргаад тогтоол төлөвлөнө.

	Төлөвлөсөн тогтоол нь — «Ард Базар насанд хүрээгүй хүүхнийг айлган дарлаж хүчирхийлэн явалдахыг завдсан нь улсын цаазыг зөрчиж хүнд эрүүгийн хэрэг бөгөөд бас өвчнөөр муужирсан хүнийг үзтэл тэнхрүүлэхгүй харин ч сувилан агсан нөхрийг нь айлган гэнэдүүлж хүний амины хэрэгт гүтгэсэн ба бас тэрхүү муужирсан хүнийг хээр орхисон нь тэр хүн үхэж болох тул даруй хүний амийг хорлосон лугаа адил болоход хүрчээ. Тиймийн тул тэрсүүд явсан Базарыг даруй цаазаар аваачваас зохивч хараахан хүчирхийлэн явж завдсангүй тул энэ удаа арван жил гянданд хорьж шийтгэвээс зохино.

	Бас хүүхэн Шар болбоос самуун садрыг эрхэмлэж шалиг завхай эрсийг хуралдуулан цааз сахилгыг зөрчсөнөөс гадна сайн айлын ариун бүсгүйг мууд удирдаж доромжлоход хүргүүлсэн нь даанч үзэх газаргүй болсон тул 6 жил гянданд хорьж цээрлүүлэн шийтгэх ба бусад нь онц хэрэггүй тул суллан тавьж буцаасугай» гэжээ.

	Ийнхүү таслан шийтгэсэн тогтоолыг уншин сонссоны хойно цагдаа нар Базар, Шар нарыг туун аваачна. Марал, Лхамын эцэг нар харилцан гайхалцан ярилцаж баярласаар буцна. 

	 

	
ЭРДЭНЭТ СОЁМБЫН ЭЗЭН ЭРЭЛХЭГ ЖАНЖИН СҮХБААТАР ГЭДЭГ ЖҮЖИГ3

	 

	ДӨРӨВДҮГЭЭР БҮЛЭГ

	 

	Хашааны дотор нэгэн гэр байна. Гэрт өлгийтэй хүүхэдтэй Эхнэр хөвүүнээ тэврэн бүүвэй бүүвэй хэмээн сууна. Нэгэн залуу хүүхэн домбо сав арчиж сууна. Бас гуч гаран настай хар хүн бодлого бодсон мэт доош харан огт хөдлөхгүй тамхи татан сууна. Тамхинаас төдийлөн утаа үл гарна. Үүнийг До хэмээсүгэй. Сүхбаатар орж ирнэ. Хар хүн түүнийг үзэж баярласан царайгаар инээмсэглэнэ. Сүхбаатар мөн инээмсэглэж сууна.

	 

	ХАР ХҮН — За юу болж байна?

	СҮХБААТАР — Би өнөөхөө нааж орхилоо. Үзсэн хүн бараг сайшааж байна. Бас гамингийн зарлалыг хуулж ирэв хэмээн ханцуйнаас гаргаж өгнө. Хар хүн хүлээн авч инээмсэглэн уншина. Гэнэт гадуур гамин цэргийн ямаан бүрээ ба хэнгэргийн дуу гарч өнгөрнө. Нэг хөх дээлтэй хүн эдний хаалгыг алгуур түлхээд ханиасаар орж ирнэ. Гэр дэх хар хүн цочин бичгээ нууна. Тэр хүн гэрт орж ирмэгц бүгд баясгалантай болж түүний дараа бас хэд хэдэн хүмүүс орж ирэв. Эд нарын нэрийг хураангуйлж На, Су, Бо, Чо, Жи хэмээсүгэй.

	ДО — Та нар ирсэн маш сайн (бүгд сэм байдалтай) За үүнийг үз гэж нуусан зарлалыг До авч өгнө. Тэдгээр хүмүүс зарлалыг авч үзэж, үзээд инээлцэн

	ЖИ — Манай өнөөх наасан бичгийг үзсэн зарим түшмэлийн этгээд төдийлөн ойшоохгүй ярьж байна. Харин ардын этгээд их л сайшааж байна.

	СУ — (Түшмэл байдалтай) Эдгээр үгсийг сонсоод дуугүй сууна.

	СҮХБААТАР — Харин тийм байна билээ. Та харин түшмэлийн дундах байдлыг мэдэж ирсэн нь маш сайн болов. Би өөрөө ард олны байдлыг нэлээд туршин мэдэв. Ер нь зүгээр байна. Энэ завсар гэнэт бас гамин цэргийн хөгжим сонстоно. 

	ДО — (эхнэртээ) Долгор оо чи гарч хаалга сайн хаагаад сурыг нь авчих.

	Эхнэр нь гарч хаалгыг түгжин сурыг нь аваад орно.

	БО хэлрүүн — Би ноёд түшмэдийн дундах учрыг бүрэн мэднэ. Шуй-Шү-Жаныг Бээжингээс энэ өдөр ир хэмээн яаравчлан дуудсан гэнэ. Шанзав тэргүүнтэй ихээхэн ноёд хятадаас ер салж болохгүй гэж байна гэнэ. Зарим түшмэдийн этгээд хятадаас салахыг хүсэвч туслагч эрэх газраа олж ядаж байна. Зарим нь америкийг түшье гэж, зарим нь японыг түшье гэж санал нийлэхгүй байгаа бололтой. Тэр дээр бидний зарлалыг үзээд энэ ч юү базаах вэ гэлцэж байна. Бас айж байна гэнэ.

	СҮХБААТАР — Тэдний ноёд түшмэд хэдийгээр гаминд дургүй болж байгаа боловч тэд нар хэзээд гагцхүү өөрсдийн эрх ашгаа бодох тул тийнхүү япон буюу америк мэтийн харгис түрэмгий улсыг түшихийг бодно. Санаа нь мөн л урьдын хэвээр ард олныг дарлан боолчилж, өөрсдөө жаргаж цэнгэхээ урьтал болгохоос бус улс төр олон түмнийг өчүүхэн төдий ч бодохгүй нь илэрхий болой. Иймд манай намын нөхдийн урьдах ярьж байсан хэрэг чухамхүү зөв зам мөн гэж санагдана. Манай монголчууд хятадын гараас ангижиръя гэхэд хойд орос улс ямар ч атугай тусална. Ялангуяа одоо бол оросын шунахай хаант засаг устаж, ардын эрхт шинэ засагтай болж харин ч цаашид дарлагдсан бага буурай улсыг нөхрийн журмаар туслан тэтгэнэ гэснийг бид сонссон биш үү. Иймд үнэхээр бидний сайн нөхөр одоо гагцхүү тэр мөн. Бид өөрсдийн биеэр эртхэн очиж тусламж эрж үзэх хэрэгтэй байна гэж санагдана. Манай их хэрэг бүтээд, монголын түмэн ардын зол жаргал ирэх ч юу магад вэ.

	ЖИ, Бо нар (их л баясалцан) Нөхөр Сүхбаатарын үг маш зөв. Юуны урьд бид нар өөрсдөө очих ба зарим нөхдөө энд үлдээж мэдээ харилцаатай байх нь чухал байна.

	СУ — Айдаа мэдэхгүй дээ, оросын доторх байдал эвдэрхий, тэр дээр улаан гэдэг чинь дээрэмчин муу этгээд манай дайсан бололтой гэж сонссон. Ер нь ноёдтой нийлж Америк, Японы нэгийг түшсэн дээр биш үү дээ.

	СҮХБААТАР — Нөхөд өө тэр тийм бус. Япон гэдэг чинь энэ цагийн хамгийн харгис хортой этгээд мөн. 

	Энэ Шуй-Шү Жан бол японы түшмэл мөн шүү. Одоо яаж байна үзэхгүй юү. Улаан гэдэг бол оросын олон түмэн хувьсгалч ардууд мөн. Тэд бол жинхэнэ манай монголын дарлагдсан ардын нөхөр мөн. 

	СУ — “Их л дургүйгээр” Би л мэдэхгүй байна даа. Улааныг түшсэнээс харин дундад улстайгаа хамт байвал ч дээр шиг санагдана.

	ЧО — (хажуугаас) Та тийм бол гаминтай японтой цуг явахгүй юү, бидэнтэй нөхөр гэж явсны хэрэггүй 

	СУ — Уурлаж чамтай нөхөрлөхгүй ч байсан яаДаг юм. 

	СҮХБААТАР — Нөхдөө та нар өөр зуураа тэмцэлдэх хэрэггүй, бид нар дайсны дунд байна шүү дээ. Нөхөд минь эв журамтай байх хэрэгтэй. Магадгүй зарим нөхөд сайн мэдээгүй байж болно. Бид яван явсаар аль нь ашиг тустай болохыг аяндаа мэдэж болно. Одоо нөхдөө, манай нөхөд ч цөөнгүй болж байна. Иймд биД энэ өдрөөс эхлэн өөрийн дундах холбоогоо ардын нам хэмээн нэрийдэж энэхүү нэрээр их улаантантай харилцах хэрэгтэй байна. Иймд энэ нэр тохирох эсэх ба үүнд багтахаас татгалзах нөхөд байна уу?

	Их төлөв нь зоригтойгоор нөхөр Сүхбаатарын санаа зөв, бид монголчууд олон түмэн ардыг харгисуудын гараас гаргахын төлөө зүтгэхэд үхэхээс үл айна. Энэ завсар Су, На, хоёр хоорондоо удтал шивнэлдэж байна. Гэнэт гадна нэгэн гамин цэргийн дарга хоёр буутай цэргийн хамт хүрч ирээд хаалгыг түлхэж учиргүй нүдэж цохилно. Гэр дотор цочицгоож эхнэр яаран гарч хараад гамин байна гэж айн орж хэлнэ. Хар хүн яаран зарлал бичиг тэргүүтнээ зуухны тавиурын доогуур чихэж байна. Гамин цэргүүд цохиж ядаад ихэд уурлан шулганалдаж нэг нь нөгөөгөө хашаа давуулахаар өргөж эхэлнэ. Тэрхүү өргөж байсан гамин нь гэнэт тавин тэр зүүн тийш нэг юм ажиглана.

	НӨГӨӨ НЬ — Чи өргөхгүй яав?

	ӨРГӨГЧ НЬ — Та үз. (хуруугаар зааж) тэр нэгэн хүн их л яаран сандарч тэр хашаанд гүйн оров. Лав их учиртай буй заа. Бид очиж үзье. (Тэгье) гэлцэн гүйн одно. Энэ завсар түр чимээгүй болмогц хар хүн гарч гамин явсныг мэдэж дахин ороод, 

	ХАР ХҮН — За нөхдөө бид нар эртхэн явах хэрэгтэй болов. Гамингууд сэдэв аваад эрж яваа бололтой байна. Су, На хоёр түшмэлийн этгээд шууд босоод, 

	— За бид явъя даа. Ер нь энэ хэргээ баахан болгоомжлох хэрэгтэй. Сүүлийн өдөр бид нарт холбогдол хөнгөнгүй шүү. Би ч ер нь айж байна.

	СҮХБААТАР — Та нарын үг мөн. Бид ч болгоомжлохыг мэднэ. Гагцхүү манай дотроос үг сэдэв гарахгүй бол гамин хятад яах билээ дээ.

	СУ НА — Харин тийм шүү! Сэрэмжтэй байгаарай. Ер нь энэ цагт хэн хэнийг итгэх билээ гээд гарч одно.

	СҮХБААТАР — Энэ хоёр бол чухам ёстой ялзарсан харгис этгээд мөн шив дээ. Ийм хүмүүсийг нөхдөө хэзээ ч итгэж үл болно. Эд нар хов зөөх магадгүй. Гэвч бид айх явдалгүй.

	БО — Энэ хоёр золигийг алчихвал яадаг юм?

	СҮХБААТАР — Болохгүй, тийм өчүүхэн хэргээр оролдож их хэрэгтээ саад хийж болохгүй, гайгүй бид нар тэд нарт эс баригдвал цөмийг дийлэх нь тэр болно.

	ЖИ — Одоо бусад нөхөдтэйгөө учраад эрхэм нөхөд минь эртхэн явах хэрэгтэй байна. Гагцхүү дээрээс зөвшөөрсөн бичгийг хэрхэн олж авах ба яахин гамин чандруу нарт баригдалгүй авч явах вэ? Үүний тухай баахан санаа зовно.

	СҮХБААТАР — (нэгэн ташуур гаргаж) Та нар үүнийг үз, бусад нь авч эргүүлэн тойруулан үзээд гайхалцан

	— Энэ ташуур юу хийнэ?

	СҮХБААТАР — (инээн) Би нууц бичгээ авч явах аргыг хэзээний бодсон бөгөөд энэ ташуурын ишид ийм нүх гаргав (зааж үзүүлнэ). Үүний дотор агуулаад дээрээс нь ясыг нь наан орхивол муусайн үхдэл гамингууд юу мэдэх вэ. Үүгээр амийг авч гарахад болох биш үү?

	Бүгд их л баясан инээлдэж — Энэ нь маш сайн арга байна гэнэ.

	ЭХНЭР — Үүнээ сайхан хадгалж явбал мөн бурхан тэнгэрийн авралаар гэмгүй өнгөрч магадгүй хэмээн баясан хэлнэ.

	СҮХБААТАР — Над бас бэлтгэсэн нууц үгсийн түлхүүр байна гээд нэгэн бяцхан нугалбарыг авч үзүүлнэ. Бусад нь үзээд их л баясан инээлцэж

	ДО — Шүй-Шу-Жаныг (доголон хар морь) гэх үү? 

	СҮХБААТАР — Тийм тийм гамин элбэг байна гэхийг «Тавтын лаа элбэг» байна хэмээсүгэй. Манай хэрэг бүтэмжтэй хэмээхийг (наймаа сайн) хэмээсүгэй. Бүгд баясаж энэ нь маш сайн байна. Үүгээр бид утас мэдээ захидал, заавар болгоход цөм болох байна.

	ЭХНЭР (хажуугаас) — Ямар юмыг «доголон хар морь» гэх гэнэ ээ?

	СҮХБААТАР — (инээн Шүй-Шу-Жанд олгосон цол юм (бүгд инээлдэнэ).

	ХАР ХҮН — Сүхбаатарын ха&таар би явсугай. Зарим нөхөд энд үлдэж мэдээ тасралтгүй авч байх хэрэгтэй

	ЖИ — Харин тийм байна. Түргэлбэл дээр байна. Гагцхүү замын зардлыг хэрхэн илүүхэн бэлтгэх билээ?

	СҮХБААТАР — Тэр ч гайгүй өөрийн гэрээ худалдвал бас ч хэдэн өдрийн зардлыг гүйцэтгэж болно.

	Эхнэр сандран алтан мөнгөн эдлэл хэрэглэл тэргүүтнийг уудлан гаргаж өгөөд

	За та минь сайн яв. Түмэн ардын их үйлс бүтвэл бид яасан ч яах вэ дээ.

	СҮХБААТАР — Та нар харин бидний төлөө зовох хэрэггүй, гагцхүү муусайн чандруу эмэгтэй хүн хэмээн ялгаагүй сэжиглэн зовоох магадгүй, сэрэмжтэй байх хэрэгтэй. 

	ХАР ХҮН — (эхнэртээ) — Та нар харин бидний төлөө зовох хэрэггүй шүү. Өөрсдөө сэрэмжтэй суу, бид сайн яваад сайн буцаж ирнэ гэж санаж байна, бидний төлөө зовох юун.

	ЭХНЭР — Улс төр түмний төлөө та нар ийм байхад бид нар зорилгоо чангалахыг бодно. Гагцхүү гамин хятадыг сэргийлэхээ өөрсдөө мэднэ биз дээ. (Эхнэр хүүхэд хоёр аргагүй нүдний нулимсыг арчина).

	СҮХБААТАР — За Нөхөд өө та нар мэдээ чимээ сайн нэвтрүүлж байх хэрэгтэй. Бас цагааны муу хулгай нар зүүний зарц болж ирэх санаатай гэнэ билээ. Тэднийг сэрэмжлэх хэрэгтэй. Дараа бид баяртай учрах цаг гарна.

	Эхнэр, хүүхэн ба Жи нар хүргэж гаргаад хойноос нь нэлээд харж зогсоод их л гуниглалтайгаар буцаж ороод эхнэр бурхандаа хүж зул барьж залбиран байх бөгөөд бас Жи-д (Та цай ууж суу даа) гээд хүүхэн цай аягалж өгнө. 

	ЖИ — цай ууж бодлого бодон сууна. Цөм дуугүй. Гэнэт мөнөөх гурван гамин хүрч ирээд хаалгыг түлхвэл сул тул шууд орж их л уурлан зандарч, 

	Та нар хаалга тайлж өгөхгүй юу хийж суусан бэ? Үтэр үнэнээ хэл. Биднийг хүн бус хэмээн үзэв үү.

	ЖИ — Бид эзгүй байгаад тун сая ирээд байна. Та нарын дуудсаныг мэдсэнгүй.

	ГАМИН — Ээ тийм үү, та нарын хуралдаж байсныг биднийг сонсоогүй гэх үү гээд (цэрэгтээ тушаан) энэ нохойг барьж хүлээд гарга (цэргүүд хүлэн авч одно...)

	ГАМИН — (Эхнэрийг зандран) Чиний бусад эр хүмүүс хаа байна түргэн хэл (бяцхан хөвүүн уйлна).

	ЭХНЭР — (хөвүүнийг тэврэн авч) Манайд өөр хүн байхгүй.

	ГАМИН — Сүхбаатар гэгч хаа байна?

	ЭХНЭР — Би яаж мэдэх вэ.

	Гамин уурлан зандарч эхнэрийн хүүхдийг булаан авч нэг тийш хаяж орхиод барьсан ташуураар хэд ороолгож (бушуу хэл) хэмээн зандарч байна. Энэ завсар хүүхэн гүйн очиж хүүхдийг тэврэн авна.

	ЭХНЭР — Бид хоёроос өөр хүнгүй. Манай нөхөр Загд гэгч хөдөө гараад долоон сар болж байна.

	ГАМИН — өнөөх залуу хүүхнийг ажиглаж ширтээд чиний эр хэн гэдэг вэ?

	ХҮҮХЭН — (түүнийг нэлээд муухай харж) Юуны чинь эр? Эр надад байхгүй.

	ГАМИН дарга — (зандран) гар гэнэ.

	ЭХНЭР — Яаран очиж хүүхдийг авна.

	Гамин дахин дахин гар хэмээн зандрахад хүүхэн аргагүй гарна. Гамин дарга дагаж гараад хашааны дунд хоёулаа нэлээд зогссоны хойно гамин инээн — 

	— Чиний нэр хэн бэ?

	ХҮҮХЭН — Миний нэр Мэдэхгүй гэдэг.

	ГАМИН — Чи Сүхбаатарыг мэдэх үү?

	ХҮҮХЭН — Юу байдаг юм мэдэхгүй.

	ГАМИН — Чи лав хар хүнгүй юү?

	ХҮҮХЭН — Байх, байхгүйгээр чи юү хийнэ.

	ГАМИН — Чи надад Сүхбаатарыг хэлж өгвөл чамд мянган лан мөнгө өгсүгэй.

	ХҮҮХЭН — Чиний мөнгөөр эцгийг чинь хийх вэ?

	ГАМИН — Чи бидний гарт орсноо мэдэж байна уу?

	ХҮҮХЭН — Хуц гэнэ. 

	ГАМИН — Аа гээд хуц гэгч юу гэсэн үг вэ?

	ХҮҮХЭН — Илжиг мэддэггүй юм гэсэн үг.

	ГАМИН — Чи миний гараас гарч чадахгүй болсноо мэдэж байна уу. Хүүхэн дуугүй эргэж зогсоно. Гамин буу гаргаж (бушуу яв) гэнэ. Хүүхэн эргэж түүнийг муухай хараад их л уур хүрч зориг төрсөн мэт болоод

	— Би өөрийн гэр орондоо байгааг чандруу чи мэдэж байна уу, хаа явах гэж байгаа юм бэ?

	ГАМИН — (хүүхнийг) Бушуу яв гэж зандарна. Энэ завсар гэрээс эхнэр гарч ирж явна. Гамин хүүхнийг (бушуу яв) гэж гараар түлхэнэ.

	Хүүхэн гэнэт уурлан гамин даргыг хүч мэдэн түлхэж орхино. Гамин дарга тогтож чадсангүй нэгэн хонхор газарт толгойгоо шааж гэдрэг харан унаад тарчилж байна. Хүүхэн гүйцэн очиж түүний сугарсан сэлмийг шүүрэн авч цавчихаар далайн завдахад гамин дарга яаран өнхрөн зайлж мөлхөн босоод буугаа тэмтэрвэл хэзээний гараас нь мултарсан тул авч чадалгүй сандран зугтаан гарч одно. Хүүхэн нэхэн очтол эхнэр бачимдан барьж хориглон үүдээ сайтар түгжээд хүүхнээ хөтлөн авчирна. Хүүхэн барьсан сэлмийг чулуудан хаяж уйлсаар ирнэ.

	ЭХНЭР — За одоо хэрэг муухай болсон шүү, бушуу түргэн зайлахгүй бол гамин ирж биднийг аллаа шүү. Хоёулаа сандран бага сага юм авах гээд (юмаар ч юу хийх вэ) гээд бага хөвүүнийг тэвэрч хаалгаа сул хамхиад зугтаан гарч одно.

	Эд нарыг дөнгөж гартал өнөөх гамин дарга хоёр цэргийн, хамт их л ууртайгаар түргэлэн ирж хаалгыг нь хэмх дайрах гээд хүчиндээ сул хаалганд гэнэдэж дээр дээрээс давхцан унаад сандран босох гэж өнхрөн сарвалзаж байтал хөшиг хаана.

	 

	 

	
		

		Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	 

	 


1968 оны хэвлэлийн Хэвлэн нийтлэлийн мэдээлэл:

	С. Буяннэмэх

	 

	ЖҮЖИГ

	 

	МОНГОЛЫН ЗОХИОЛЧДЫН ЭВЛЭЛИЙН ХЭВЛЭЛ

	 

	Эмхэтгэсэн Г. Дуйнхаржав

	Редактор Ц. Мөнх

	Зураг чимэглэлийг В. Одгийв

	 

	Техн. редактор Д. Юмжав.

	Хянагч Ц. Доржсүрэн

	 

	1967 оны 9 сарын 30-нд өрөлтөд оруулж

Заметки

		[←1]
	 1933 оны 3-р сард бичиж театрт тоглуулсан бөгөөд хожим 1934 он Ардыг гэгээрүүлэх яамнаас хөдөө орон нутагт тоглоход зориулж тусгай ном болгон хэвлүүлэхэд театрын сургагч агсан Ефремовтой хамтран засварлажээ.




	[←2]
	       Энэ жүжгийг 1924 оны үед бичиж тоглуулсан бөгөөд 1928 онд тусгай ном болгон 2000 хувь хэвлэжээ.




	[←3]
	       Энэ жүжгийн зөвхөн дөрөвдүгээр бүлэг нь «Монгол хэл бичиг сайжруулах бодлогын өгүүллийн» 5 дугаарт хэвлэгджээ. Бусад бүлгүүд нь одоо хэр олдоогүй байна.

